
ᐊᐅᓚᑦᑎᔨᓂᙶᖅᑐᖅ ᓇᐃᓈᖅᓯᒪᔪᑦ 
ᓄᓇᕗᑦ ᒐᕙᒪᖓ, ᐊᕙᑎᓕᕆᔨᒃᑯᑦ ᑭᒡᒐᖅᑐᖅᑎᖏᑦ ᑲᑎᒪᖃᑎᖃᓚᐅᖅᑐᑦ ᓴᓂᑭᓗᐊᑉ 
ᐊᖑᓇᓱᒃᑐᓕᕆᔨᒃᑯᖏᓐᓂᑦ ᒪᐃ 13, 2024−ᒥᑦ.  

ᑲᑎᒪᑎᑦᑎᔪᒪᓚᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐊᒻᒪ ᐊᖑᓇᓱᒃᑐᓕᕆᔨᒃᑯᑦ ᐅᖃᐅᓯᖃᕈᓐᓇᖁᓪᓗᒋᑦ 
ᖃᓄᐃᓕᖓᓕᕐᓂᖏᓐᓂᒃ 2021 ᑕᓯᐅᔭᕐᔪᐊᑉ ᓂᒋᖅᐸᓯᐊᓂ ᓇᓄᐃᑦ ᖃᖓᑕᓲᒃᑯᑦ ᖃᐅᔨᓴᖅᑕᐅᔪᑦ, 
ᐊᐅᓚᑕᐅᓪᓗᓂ ᐋᓐᑎᐅᕆᐅᒥ ᓄᓇᒥᐅᑕᐃᑦ ᐊᑐᖅᑐᒃᓴᑦ ᐊᒻᒪ ᓇᐹᖅᑐᓕᕆᓂᖅ ᐊᕙᑎᓕᕆᔨᒃᑯᑦ 
ᐱᓕᕆᖃᑎᒋᔭᐅᓪᓗᑎᒃ. 2021−ᒥ ᖃᐅᔨᓴᖅᑕᐅᓚᐅᖅᑐᑦ ᑲᑎᖅᓱᖅᑕᐅᓚᐅᖅᑐᑦ. ᓯᕗᓪᓖᑦ ᐊᒥᓲᓂᖏᑦ 
ᑎᑎᕋᖅᓯᒪᔪᑦ ᖃᐅᔨᓴᖅᑕᐅᓂᑯᐃᑦ ᑕᓯᐅᔭᕐᔪᐊᑉ ᓂᒋᖅᐸᓯᐊᓂ ᑲᑎᖅᓱᖅᑕᐅᓚᐅᖅᑐᑦ 2011−ᒥᑦ ᐊᒻᒪ 2016-
ᒥᑦ. 2021−ᒥ ᖃᐅᔨᓴᕈᑕᐅᓚᐅᖅᑐᑦ ᓇᓗᓇᐃᓚᐅᖅᐳᑦ ᐅᓄᖅᓯᒋᐊᕐᓂᖏᓐᓂᒃ ᓇᓄᐃᑦ 2016−ᒥ 2021−ᒧᑦ, 
ᑭᓯᐊᓂ ᖃᐅᔨᓴᕈᑎᕕᓃᑦ ᑲᑎᑕᐅᑎᓪᓗᒋᑦ 2021−ᒥ ᖃᖓᑕᓲᒃᑯᑦ ᖃᐅᔨᓴᖅᑕᐅᓚᐅᖅᑐᑦ ᑕᓯᐅᔭᕐᔪᐊᑉ 
ᐊᑭᓐᓇᖓᓂ ᓇᓄᐃᑦ ᖃᓄᐃᓕᖓᓕᕐᓂᖏᓐᓂᒃ, ᐊᔾᔨᒌᙱᓐᓂᖃᓚᐅᖅᐳᑦ 1 ᓇᓄᐃᑦ 2016 ᐊᒻᒪ 2021 
ᐊᑯᓐᓂᖓᓂ. ᖃᖓᑕᓲᒃᑯᑦ ᖃᐅᔨᓴᕈᓰᑦ ᑭᒡᓕᖃᕐᓂᖏᓐᓄᑦ, ᖃᐅᔨᔭᐅᔪᓐᓇᓚᐅᙱᓚᑦ ᖃᓄᑎᒋ 
ᐊᑭᑦᑐᕆᐊᓚᐅᕐᒪᖔᑦ ᐃᖏᕐᕋᓂᖏᓐᓄᑦ. ᐊᕙᑎᓕᕆᔨᒃᑯᑦ ᓯᓚᐅᓪᓗ ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ (ECCC) 
ᖃᐅᔨᓴᖃᑦᑕᖅᓯᒪᕗᑦ ᑕᓯᐅᔭᕐᔪᐊᑉ ᐱᖓᓐᓇᖓᓐᓂ ᑕᐃᒪᙵᑦ 1980−ᐊᑐᓚᐅᖅᑎᓪᓗᒋᑦ, ᐃᓚᒋᔭᐅᓪᓗᓂ 
ᑎᒥᖏᓐᓂᑦ ᐲᖅᓯᓂᕐᒧᑦ ᓇᐅᒃᑲᖅᑕᐅᑎᓄᑦ ᐱᓕᕆᐊᖅ 2017−ᒥ ᒫᓐᓇᒧᑦ ᑎᑭᖦᖢᒍ. ᓴᖅᑭᑦᑐᑦ ᑖᒃᑯᓇᙵᑦ 
ᐱᓕᕆᐊᓂᒃ ᐅᖃᓚᐅᖅᐳᑦ ᐅᓄᖅᓯᕚᓪᓕᖅᓯᒪᓂᖏᓐᓂᒃ ᐱᔾᔪᑕᐅᓪᓗᑎᒃ ᐃᖏᕐᕋᓂᖏᑦ ᑭᒡᓕᖓᑕ ᖃᓂᒋᔮᓂ 
ᑕᓯᐅᔭᕐᔪᐊᑉ ᐱᖓᓐᓇᖓᓐᓂ ᐊᒻᒪ ᑕᓯᐅᔭᕐᔪᐊᑉ ᓂᒋᖅᐸᓯᐊᓂ 2021−ᒥ, ᐃᒪᓐᓇᐅᙱᖔᖅᑐᖅ 
ᐃᕐᓂᐅᖅᐸᒃᑐᑦ ᐅᓄᕐᓂᖅᓴᐅᓂᖏᑦ ᒪᓕᒃᑕᐅᙱᖔᖅᖢᑎᒃ. ᑐᕌᕆᔭᐅᔪᑦ ᐅᖃᖃᑎᒌᖕᓂᕆᔭᐅᔪᓂ 
ᐅᓂᒃᑲᐅᓯᕆᔭᐅᔪᓂᒡᓗ ᐱᑎᑦᑎᔪᒪᓂᐅᓚᐅᖅᐳᑦ ᐊᐅᓚᑦᑎᖃᑎᖃᕐᓂᕐᒧᑦ ᐱᓕᕆᖃᑎᒋᔭᐅᕙᒃᑐᓂᒃ 
ᖃᓄᐃᓕᖓᓂᖏᓐᓂᒃ ᖃᓄᐃᓕᖓᓕᕐᓂᕆᔭᐅᔪᑦ ᐅᓂᒃᑲᐅᓯᕐᓂ ᐊᒻᒪ ᐊᕙᑎᓕᕆᔨᒃᑯᑦ ᓯᓚᐅᓪᓗ 
ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒃᑯᑦ ᖃᐅᔨᓴᖅᑕᖓᑦᑎ, ᑲᑎᖅᓱᖅᖢᒋᑦ ᑭᐅᔾᔪᑎᑦ 
ᖃᓄᐃᓕᖓᓕᕐᓂᐅᖃᑦᑕᖅᑐᓂᒃ, ᑲᑎᖅᓱᖅᖢᒋᓪᓗ ᐃᓄᐃᑦ ᖃᐅᔨᒪᔭᑐᖃᒃᑲᓐᓂᖏᑦ, ᐅᖃᐅᓯᕆᓗᒍᓗ 
ᐊᕙᑎᓕᕆᔨᒃᑯᑦ ᐊᖑᓂᕐᒧᑦ ᐊᑐᓕᖅᑕᐅᖁᓯᒪᔭᖏᑦ.    

ᓇᓄᕐᓂᒃ ᖃᐅᔨᓴᖅᑏᑦ ᑲᑎᖃᑎᖃᓚᐅᖅᐳᑦ ᓴᓂᑭᓗᐊᕐᒥᐅᑦ ᐊᖑᓇᓱᒃᑐᓕᕆᔨᖏᓐᓂᒃ, ᑖᒃᑯᐊᓗ 
ᐊᖑᓇᓱᒃᐸᒃᖢᑎᒃ ᑕᓯᐅᔭᕐᔪᐊᑉ ᓂᒋᐊᑕ ᓇᓄᖏᓐᓂᑦ.  

ᐃᑲᔪᖅᓱᐃᓂᖅ ᐊᑭᕋᖅᑐᕐᓂᕐᓘᓐᓃᑦ ᐊᕙᑎᓕᕆᔨᒃᑯᑦ ᐊᖑᓇᓱᖕᓂᕐᒧᑦ ᐊᑐᓕᖁᔭᖓᓂᒃ 
ᐅᖃᐅᓯᐅᓪᓚᕆᓚᐅᙱᓚᖅ ᐊᖑᓇᓱᒃᑐᓕᕆᔨᒃᑯᓐᓂᑦ ᑐᓴᕋᓱᒃᑎᓪᓗᒋᑦ.  ᑐᓴᕋᓱᐊᓂᒃᑎᓪᓗᒋᑦ, 
ᐊᖑᓇᓱᒃᑐᓕᕆᔨᒃᑯᑦ ᐊᐱᖅᑯᑎᒃᓴᖃᖅᑎᑕᐅᓚᐅᖅᐳᑦ ᐅᖃᐅᓯᖃᕈᒪᓪᓗᑎᒃ ᐊᒻᒪ ᐃᓱᒪᒋᔭᒥᓂᒃ ᓇᒃᓯᐅᔾᔨᓪᓗᑎᒃ 
ᐊᕙᑎᓕᕆᔨᒃᑯᓐᓄᑦ ᐅᕝᕙᓘᓐᓃᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ, ᓇᓕᐊᑐᐃᓐᓇᖅ 
ᓂᕈᐊᕆᔭᐅᓚᐅᖅᑐᖅ ᐊᖑᓇᓱᒃᑐᓕᕆᔨᒃᑯᓐᓄᑦ. 

ᑭᐅᔾᔪᑕᐅᔪᑦ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᑕᐅᔪᑦ ᑖᒃᑯᓇᓂ ᑐᓴᕋᓱᒃᑎᓪᓗᒋᑦ ᐃᓱᒪᒋᔭᐅᓂᐊᖅᐳᑦ 

ᐋᖅᑭᒃᓯᓕᖅᐸᑕ ᑲᑎᖦᖢᒋᑦ ᐊᖑᓇᓱᒃᑕᐅᔪᓐᓇᖅᑐᑦ (TAH) ᐊᑐᓕᖁᔨᔾᔪᑎᓂᒃ ᑕᓯᐅᔭᕐᔪᐊᑉ ᓂᒋᖅᐸᓯᐊᓂ 

ᓇᓄᕐᓄᑦ ᑐᓐᓂᖅᑯᑕᐅᓛᖅᑐᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐃᓱᒪᓕᐅᕈᑕᐅᖁᓪᓗᒍ.  

ᐅᓇ ᐅᓂᒃᑳᖅ ᓇᐃᒡᓕᒋᐊᕆᓯᒪᔪᑦ ᐅᖃᐅᓯᐅᓚᐅᖅᑐᓂᑦ ᑐᓴᕋᓱᒃᑎᓪᓗᑕ. 

 



ᑕᓯᐅᔭᕐᔪᐊᑉ ᓂᒋᖅᐸᓯᐊᓂ 2021 ᖃᖓᑕᓲᒃᑯᑦ ᓈᓴᐃᓂᕐᒧᑦ ᑐᓴᕋᓱᒍᑕᐅᓯᒪᔪᑦ ᓇᐃᓈᖅᓯᒪᔪᑦ 2024                    
 

ᐱᒋᐊᕐᓂᖓ 

ᐅᓇ ᐅᓂᒃᑳᖅ ᐊᕙᑎᓕᕆᔨᒃᑯᑦ ᐱᓇᔪᑦᑎᐊᕈᓐᓇᕐᓂᓕᒫᖏᓐᓂᑦ ᑕᒻᒪᖅᓯᒪᙱᑦᑐᓂᑦ ᐃᓕᐅᖅᑲᐃᓇᓱᒃᓯᒪᔪᑦ 
ᑐᓴᖅᑕᐅᓯᒪᔪᓕᒫᓂᑦ ᑐᓴᕋᓱᒋᐊᖅᑎᓪᓗᒋᑦ ᑲᑎᒪᓪᓗᑎᒃ ᐊᖑᓇᓱᒃᑐᓕᕆᔨᒃᑯᓐᓂᑦ ᓴᓂᑭᓗᐊᕐᒥᑦ ᒪᐃ 13, 
2024−ᒥᑦ. 

ᐃᓱᒪᒋᔭᖏᑦ ᓴᖅᑭᑕᑦ ᐅᕙᓂ ᐊᔾᔨᒋᓗᐊᒻᒪᕆᙱᓚᖏᑦ ᐊᕙᑎᓕᕆᔨᒃᑯᑦ, ᓄᓇᕗᒻᒥᓘᓐᓃᑦ ᒐᕙᒪᒃᑯᓐᓂᑦ. 

1.0 ᐅᓂᒃᑳᑉ ᐱᔾᔪᑖ ᐋᖅᑭᒃᓯᒪᓂᖓᓗ 

ᑖᓐᓇ ᐅᓂᒃᑳᖅ ᑲᑎᖅᓱᐃᔾᔪᑕᐅᓇᓱᐊᖅᐳᖅ ᐅᖃᐅᓯᒃᓴᕆᔭᐅᔪᓂᒃ, ᐊᐱᖅᑯᑕᐅᔪᓂᒃ, ᐃᓱᒫᓗᑕᐅᔪᓂᒃ 
ᖃᓄᐃᓕᐅᕈᑕᐅᖁᔭᐅᔪᓂᒡᓗ ᓴᓂᑭᓗᐊᕐᒥᐅᑦ ᐊᖑᓇᓱᒃᑐᓕᕆᔨᒃᑯᖏᓐᓂᑦ ᑭᐊᔾᔪᑕᐅᓗᓂ 2021 ᑕᓯᐅᔭᕐᔪᐊᑉ 
ᓂᒋᖅᐸᓯᐊᓂ ᓇᓄᖁᑎᖏᓐᓂ ᖃᖓᑕᓲᒃᑯᑦ ᖃᐅᔨᓴᕐᓂᖅ. 

ᑭᒡᒐᖅᑐᐃᔩᑦ ᐊᕙᑎᓕᕆᔨᒃᑯᓐᓂᑦ (GN) ᐃᓚᐅᓚᐅᖅᐳᑦ ᐅᖃᖃᑎᖃᕐᓂᕐᒧᑦ ᐃᓚᖃᖅᖢᑎᒃ ᐊᓯᖏᓐᓂᒃ 
ᐊᐅᓚᑦᑎᖃᑎᖃᕐᓂᕐᒧᑦ ᐱᓕᕆᖃᑎᒌᓂᒃ ᑕᒪᑐᒧᖓ ᐃᓱᒪᒋᔭᖃᖅᓯᒪᔪᓄᓪᓗ ᐱᓕᕆᖃᑕᐅᔪᓄᑦ. 
 

2.0 ᑐᓴᕋᓱᖕᓂᕐᒧᑦ ᐱᔾᔪᑖ 

ᑲᑎᒪᑎᑦᑎᔪᒪᓚᐅᖅᐳᑦ ᐅᖃᐅᓯᖃᕈᒪᓪᓗᑎᒃ ᓄᑖᖑᓛᒥᒃ ᖃᐅᔨᓴᖅᑎᓂᒃ ᑐᑭᓯᒋᐊᒐᒃᓴᑦ ᐱᔾᔪᑎᓖᑦ ᑕᓯᐅᔭᕐᔪᐊᑉ 
ᓂᒋᖅᐸᓯᐊᓂ ᓇᓄᕐᓂᒃ ᐅᖃᐅᓯᐅᓯᒪᔪᓂᒃ 2021−ᒥ ᖃᖓᑕᓲᒃᑯᑦ ᐅᓄᕐᓂᖏᓐᓂᒃ ᖃᐅᔨᓴᕈᑎᑦ ᐅᓂᒃᑳᒥ ᐊᒻᒪ 
ᖃᐅᔨᓴᖅᑎᓂᒃ ᐱᓕᕆᐊᖑᓯᒪᔪᓂᒃ ᐊᕙᑎᓕᕆᔨᒃᑯᓐᓄᑦ ᐊᒻᒪ ᓯᓚ ᐊᓯᔾᔨᖅᐸᓪᓕᐊᔪᓕᕆᔨᒃᑯᓐᓄᑦ ᑲᓇᑕᒥ. 
ᐊᒻᒪᓗᑦᑕᐅᖅ, ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᓚᐅᕐᒥᔪᑦ ᑲᑎᖦᖢᒋᑦ ᐊᖑᓇᓱᒃᑕᐅᔪᓐᓇᖅᑐᑦ 
ᖃᓄᐃᓕᐅᕆᐊᖁᔭᓂᑦ ᑐᓴᕋᓱᒃᑎᓪᓗᒋᑦ, ᑭᓯᐊᓂᓕ ᐅᖃᐅᓯᖃᓚᐅᕐᒥᔪᑦ ᐊᐅᓚᑦᑎᓂᕐᒧᑦ ᑎᑭᑕᐅᓇᓱᒃᑐᑦ 
ᐋᖅᑭᒃᑕᐅᔪᓐᓇᕐᓂᖏᓐᓂᑦ ᒪᓕᒡᓗᑎᒃ ᓄᓇᓖᑦ ᐱᔭᕆᐊᓕᖏᓐᓂᑦ ᑎᑭᑕᐅᓇᓱᐊᖅᑐᓂᒡᓗ ᑖᒃᑯᓄᖓ ᓇᓄᕐᓄᑦ.   

 

2.1 ᑲᑎᒪᓃᑦ ᐋᖅᑭᒃᓱᖅᓯᒪᓂᖏᑦ 

ᑲᑎᒪᓚᐅᖅᑐᑦ ᐅᓐᓄᒃᑯᑦ ᐃᑲᕐᕌᖕᓄᑦ ᒪᕐᕉᖕᓄᑦ ᓇᑉᐸᕐᓗ. ᓄᓇᕗᑦ ᒐᕙᒪᒃᑯᑦ ᓇᓄᓕᕆᔨ, ᐊᓖᓴ ᐴᕼᐋᑦ, ᐊᒻᒪ 

ᐆᒪᔪᕐᓂᐊᖅᑎᒃᑯᑦ ᐅᖃᐅᔾᔨᒋᐊᖅᑎᒻᒪᕆᖓᑦ, ᔮᓇᑕᓐ ᐱᓐ, ᐱᓕᕆᑎᑦᑎᓚᐅᖅᐴᒃ ᑲᑎᒪᑎᑦᑎᓪᓗᑎᒡᓗ. ᔫᓯᐱ 

ᓄᐊᑦᕋᑉ, ᐋᓐᑎᐅᕆᐆᒥ ᓄᓇᒥᐅᑕᓕᕆᔨᒃᑯᑦ ᐊᒻᒪ ᓇᐹᖅᑐᓂᒃ ᐊᕕᒃᑐᖅᓯᒪᔪᓂ ᐆᒪᔪᓕᕆᔨ ᐅᐸᒍᒪᓚᐅᖅᑐᖅ, 

ᑭᓯᐊᓂ ᐅᐸᒍᑎᓚᐅᙱᑦᑐᖅ ᐃᖅᑲᓇᐃᔭᕆᐊᕐᓗᓂ ᑐᐊᕕᕐᓇᖅᑐᒧᑦ. ᐊᑐᓂ ᐅᓂᒃᑳᖅᑐᑦ ᐱᒋᐊᓚᐅᖅᑐᑦ 

ᐅᒃᑯᐃᖅᓯᓂᕐᒧᑦ ᐅᖃᐅᓯᒃᓴᓂᑦ ᐊᓖᓴ ᐴᕼᐋᑦ, ᐊᒻᒪ ᔮᓇᑕᓐ ᐱᓐ ᑭᒃᑰᖕᒪᖔᖏᑦ ᑭᓱᓂᒡᓗ ᑲᑐᔾᔨᖃᑎᒌᓂᑦ 

ᑭᒡᒐᖅᑐᐃᖕᒪᖔᖏᑦ ᐊᒻᒪᓗᑦᑕᐅᖅ ᑐᓴᕋᓱᖕᓂᐅᑉ ᐱᔾᔪᑎᐊᓂᑦ. ᑭᖑᓂᐊᒍᑦ ᖃᕆᑕᐅᔭᒃᑯᑦ 

ᐅᓂᒃᑳᓕᐊᖑᓚᐅᖅᑐᑦ ᕿᒥᕐᕈᓪᓗᑎᒃ ᖃᐅᔨᓴᖅᑎᓂᒃ ᖃᐅᔨᓴᖅᑕᐅᔪᓂᒃ ᐊᒻᒪ ᐊᐅᓚᑦᑎᖃᑎᒌᖕᓂᕐᒧᑦ 

ᐱᓕᕆᔾᔪᓯᕐᓂᒃ, ᑕᐃᔅᓱᒪᓂᓕᓴᐃᑦ ᐊᐅᓚᑦᑎᔾᔪᓯᐅᖃᑦᑕᖅᓯᒪᔪᑦ, ᐅᓂᒃᑲᐅᓯᐅᑦᑎᐊᖅᓯᒪᔪᑦ 

ᖃᓄᐃᓕᖓᓕᕐᓂᕆᓚᐅᖅᑕᖏᑦ 2021−ᒥ ᓇᓄᐃᑦ ᐅᓄᕐᓂᖏᑦ ᖃᐅᔨᓴᖅᑕᐅᓚᐅᖅᑐᑦ, 

ᖃᓄᐃᓕᖓᓕᕐᓂᖏᓪᓗ ᖃᐅᔨᓴᖅᑎᓂᒃ ᐱᓕᕆᐊᖑᓚᐅᖅᑐᑦ ᐊᕙᑎᓕᕆᔨᒃᑯᑦ ᓯᓚᐅᓪᓗ 

ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ ᑕᓯᐅᔭᕐᔪᐊᒦᑦᑐᑦ ᖃᐅᔨᓴᖅᑕᐅᑎᓪᓗᒋᑦ (ᐅᐃᒍᖓ 1). ᖃᐅᔨᓴᕈᑎᕕᓃᑦ 

ᖃᖓᑕᓲᒃᑯᑦ ᓇᐃᓴᐃᓂᕐᒨᖓᔪᑦ ᐊᔾᔨᒌᓚᐅᙱᑦᑐᑦ, ᖃᐅᔨᓴᖅᑎᒻᒪᕇᑦ ᐊᕙᑎᓕᕆᔨᒃᑯᑦ ᓯᓚᐅᓪᓗ 

ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ ᐃᑲᔪᖅᑕᐅᓪᓗᑎᒃ ᓇᓗᓇᐃᔭᐃᑎᓪᓗᒋᑦ ᖃᖓᑕᓲᒃᑯᑦ ᐊᒥᓲᓂᖏᓐᓂᑦ 

ᖃᐅᔨᓴᕈᑎᕕᓂᕐᓂᑦ. ᐃᓚᐅᖃᑕᐅᔪᑦ ᐊᐱᖅᑯᑎᖃᕌᖓᑕ ᐊᐱᕆᖃᑦᑕᖁᔭᐅᓚᐅᖅᐳᑦ, ᐃᓱᒫᓘᑎᒋᔭᒥᖕᓂᑦ 

ᓂᓪᓕᖃᑦᑕᕐᓗᑎᒃ, ᐅᖃᐅᔾᔪᐃᒋᐊᖅᐸᒡᓗᑎᓪᓘᓐᓃᑦ ᑲᑎᒪᑎᓪᓗᒋᑦ. ᑲᑎᒫᓂᒃᑎᓪᓗᒋᑦ, ᓄᓇᕗᑦ ᒐᕙᒪᒃᑯᑦ 

ᖃᓄᐃᓕᖓᓂᖓ ᑲᑎᖦᖢᒋᑦ ᐊᖑᓇᓱᒃᑕᐅᔪᓐᓇᖅᑐᑦ ᑕᓯᐅᔭᕐᔪᐊᑉ ᓂᒋᐊᓄᑦ ᐅᓂᒃᑲᐅᓯᐅᓚᐅᖅᐳᑦ. 

ᐅᓂᒃᑳᕌᓂᒃᑎᓪᓗᒋᑦ, ᐊᐱᖅᑯᑎᑦ/ᐅᖃᐅᓯᒃᓴᑦ ᑲᔪᓯᓚᐅᖅᐳᑦ ᐊᖑᓇᓱᒃᑐᓕᕆᔨᒃᑯᑦ ᑲᑎᒪᓂᕐᒥ 

ᓄᖅᑲᕋᓱᖕᓂᖏᓐᓂ. ᐊᖑᓇᓱᒃᑐᓕᕆᔨᒃᑯᑦ ᐊᐱᖅᑯᑎᒃᓴᖃᓚᐅᖅᐳᑦ ᖃᐅᔨᓴᖅᑕᐅᔪᓂᒃ ᐊᒻᒪ ᑕᓯᐅᔭᕐᔪᐊᑉ 

ᓂᒋᖅᐸᓯᐊᓂ ᐊᐅᓚᑦᑎᔾᔪᑎᖏᑕ ᑐᕌᒐᖏᓐᓂᒃ ᐊᕙᑎᓕᕆᔨᒃᑯᓐᓂ ᐱᓕᕆᕝᕕᖕᒥᙶᖅᑐᓂᒃ ᐅᖃᐅᓯᖃᖅᖢᑎᒃ 

ᑭᐅᓪᓗᑎᒡᓗ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ. 

 

3.0 ᓇᐃᓈᖅᓯᒪᔪᑦ ᑐᓴᕋᓱᒍᑕᐅᓚᐅᖅᑐᑦ 

ᑖᓐᓇ ᐅᓂᒃᑳᖅ ᑲᑎᙵᑎᑦᑎᕗᖅ ᐊᑐᖅᑕᐅᔪᓂᒃ ᐊᒻᒪᓗ ᐃᓱᒪᒋᔭᐅᔪᓂᒃ ᐊᖑᓇᓱᒃᑐᓕᕆᔨᐅᔪᓂᑦ.  
ᐅᖃᐅᓯᐅᓯᒪᔪᕐᓄᑦ ᐃᓚᐅᖃᑕᐅᓯᒪᔪᕐᓄᓪᓗ ᑲᑎᒪᓂᐅᔪᓂᑦ, ᑕᑯᓗᒍ ᐅᐃᒍᖓ A.  
 

ᐅᖃᐅᓯᒃᓴᑦ ᐊᐱᖅᑯᑎᒃᓴᓪᓗ: 

• ᐊᖑᓇᓱᒃᑐᓕᕆᔨᒃᑯᑦ ᐊᐱᖅᑯᑎᒃᓴᖃᓚᐅᖅᐳᑦ ᐃᓱᒫᓘᑎᖃᖅᖢᑎᒡᓗ ᓇᓄᐃᑦ ᖃᓄᐃᙱᑦᑎᐊᕐᓂᖏᓐᓂᒃ 
ᑎᒥᖏᓐᓂᑦ ᐲᖅᓯᖃᑦᑕᕐᓂᕐᒧᑦ ᐊᒻᒪ ᖁᖓᓯᕈᖅᓯᓂᕐᒧᑦ/ᐊᐅᓚᑦᑎᓂᕐᒧᑦ ᐱᓕᕆᐊᖑᔪᓄᑦ. 

• ᐊᖑᓇᓱᒃᑐᓕᕆᔨᒃᑯᑦ ᓇᓗᓇᐃᖅᓯᓚᐅᖅᑐᑦ ᓇᓄᖃᕐᔪᐊᓚᐅᕐᓂᖓᓂᒃ 2021−ᒥᑦ, ᒥᑏᑦ ᐃᕙᕝᕕᖏᓐᓂᒃ 
ᓱᕋᒃᑎᕆᓪᓗᑎᒃ. ᑕᒪᓐᓇ ᒪᓕᓚᐅᖅᐳᖅ ᖃᐅᔨᔭᐅᔪᓄᑦ ᐊᒥᓲᓂᖅᓴᓄᑦ ᓇᓄᕐᓄᑦ ᑕᓯᐅᔭᕐᔪᐊᑉ 
ᓂᒋᖅᐸᓯᐊᓂ 2021−ᒥ ᖃᖓᑕᓲᒃᑯᑦ ᖃᐅᔨᓴᕐᓂᐅᓚᐅᖅᑐᒥ. 

• ᐊᖑᓇᓱᒃᑐᓕᕆᔨᒃᑯᑦ ᑐᓴᖅᑎᑦᑎᓚᐅᖅᐳᑦ ᓯᑯ ᓵᒡᓕᕙᓪᓕᐊᓕᕐᓂᖓᓂᒃ ᐊᒻᒪ 
ᓇᓚᐅᑦᑖᒐᒃᓴᐅᔪᓐᓃᖅᖢᓂ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ. 

• ᐊᖑᓇᓱᒃᑐᓕᕆᔨᒃᑯᑦ ᓇᓗᓇᐃᖅᓯᓚᐅᖅᑐᑦ ᐱᔪᒪᓂᖏᓐᓂᑦ ᓇᒃᓯᐅᔾᔨᓗᑎᒃ ᓇᖕᒥᓂᖅ ᑎᑎᖅᑲᒥᑦ 
ᓄᓇᕗᒻᒥᑦ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᑕᓯᐅᔭᕐᔪᐊᑉ ᓂᒋᖅᐸᓯᐊᓂ ᐊᖑᓇᓱᒐᒃᓴᓄᑦ 
ᐃᓱᒪᓕᐅᕆᓂᐊᕐᓗᑎᒃ ᐅᑐᐱᕆᒥᑦ ᑲᑎᒪᓂᕐᒥᑦ. ᐊᖑᓇᓱᒃᑐᓕᕆᔨᒃᑯᑦ ᐃᑲᔪᖅᑐᐃᓚᐅᙱᑦᑐᑦ 
ᐃᑲᔪᖅᑐᐃᓚᐅᙱᑦᑐᓪᓘᓐᓃᑦ ᑎᑎᕋᖅᑕᐅᙵᖅᑐᒥᑦ ᑲᑎᖦᖢᒋᑦ ᐊᖑᓇᓱᒃᑕᐅᔪᓐᓇᖅᑐᓂᑦ 
ᓴᖅᑭᑕᐅᔪᓂᑦ ᓄᓇᕗᑦ ᒐᕙᒪᒃᑯᖏᓐᓄᑦ. 

ᐅᐃᒍᖓ A 

2021 ᑕᓯᐅᔭᕐᔪᐊᑉ ᓂᒋᖅᐸᓯᐊᓂ ᓇᓄᖏᑦ ᖃᖓᑕᓲᒃᑯᑦ ᖃᐅᔨᓴᖅᑕᐅᔪᑦ ᐅᓂᒃᑳᖅ 
ᐅᖃᖃᑎᖃᕐᓂᕐᒧᑦ ᑲᑎᒪᓂᕐᒥ ᐅᖃᐅᓯᐅᓪᓗᐊᑕᖅᓯᒪᔪᑦ 
 

ᓇᓂ:  ᕿᑭᖅᑕᐃᑦ ᐃᒡᓗᖓ (ᐅᑭᐅᖅᑕᖅᑐᒥ ᒥᑎᕐᓄᑦ ᑲᑐᔾᔨᖃᑎᒌᑦ/ᐊᖑᓇᓱᒃᑐᓕᕆᔨᒃᑯᑦ ᐃᒡᓗᖁᑖ) 
ᐅᓪᓗᖅ/ᓇᒧᙵᖅᑎᓪᓗᒍ: ᒪᐃ 13, 2024 
ᖃᐅᔨᓴᐅᑦ ᐱᒋᐊᕐᕕᖓ: 19:00 
ᐃᓱᓕᕝᕕᖓ: 21:30 
 
ᐃᓚᐅᔪᑦ  
ᐃᓚᐃ ᑲᕕᒃ (ᐊᖑᓇᓱᒃᑐᓕᕆᔨᒃᑯᑦ ᐊᐅᓚᑦᑎᔨᒋᓚᐅᑲᒃᑕᖓ) 
ᒥᒃ ᐊᑉᐸᖃᖅ (ᐊᖑᓇᓱᒃᑐᓕᕆᔨᒃᑯᑦ ᐃᒃᓯᕙᐅᑕᐅᑉ ᑐᒡᓕᐊ) 

ᓵᓕ ᑕᑲᑕᒃ (ᐊᖑᓇᓱᒃᑐᓕᕆᔨᒃᑯᑦ ᑎᑎᕋᖅᑎᖓ/ᑮᓇᐅᔭᓕᕆᔨ) 
ᒨᓯᓯ ᐊᑉᐸᖃᖅ 
ᒋᐅᓕ ᕋᒻᐴᑦ 
ᔮᓂ ᑯᑦᓗᐊᕈᒃ 
ᐊᓖᓴ ᐴᕼᐋᕐᑦ, ᓇᓄᕐᓂᒃ ᖃᐅᔨᓴᖅᑎ, ᓄᓇᕗᑦ ᒐᕙᒪᒃᑯᑦ ᐊᕙᑎᓕᕆᔨᒃᑯᖏᓐᓂᑦ 
ᔮᓇᑕᓐ ᐱᓐ, ᐆᒪᔪᓕᕆᓂᕐᒧᑦ ᐅᖃᐅᔾᔪᐃᔨᒻᒪᕆᒃ, ᓄᓇᕗᑦ ᒐᕙᒪᒃᑯᑦ ᐊᕙᑎᓕᕆᔨᒃᑯᑦ 
ᑲᐃᐅᓪ ᕆᑦᓯ, ᐆᒪᔪᓕᕆᓂᕐᒧᑦ ᐊᑐᐊᒐᓕᕆᓂᕐᒧᓪᓗ ᐅᖃᐅᔾᔨᒋᐊᖅᑎ, ᐆᒪᔪᓕᕆᔨᒃᑯᓐᓂ ᐆᒪᔪᓕᕆᔨ, ᓄᓇᕗᒻᒥ 
ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ 
ᔫᓇ ᕿᑦᑐᓱᒃ, ᐆᒪᔪᕐᓂᐊᖅᑎ, ᓴᓂᑭᓗᐊᖅ 
ᓕᓯ ᖃᕝᕕᒃ-ᒥᑭᔪᖅ, ᑐᓵᔨ 
ᐅᐸᒍᑎᓚᐅᙱᑦᑐᑦ: ᔫᓯᐱ ᓄᐊᑦᕋᑉ, ᐊᕕᒃᑐᖅᓯᒪᔪᓂᒃ ᐆᒪᔪᓕᕆᔨ, ᐋᓐᑎᐅᕆᐅᒥ ᓄᓇᒥᐅᑕᐃᑦ ᐊᑐᖅᑐᒃᓴᑦ ᐊᒻᒪ 
ᓇᐹᖅᑐᓕᕆᔨ 

ᑐᕌᒐᖅ ᑲᑎᒪᓂᕐᒧᑦ: 
ᐊᑐᐃᓐᓇᕈᖅᑎᓪᓗᒋᑦ ᐅᓂᒃᑲᐅᓯᐅᔪᑦ ᓄᑖᖑᓛᑦ ᖃᐅᔨᓴᖅᑎᑦ ᑐᑭᓯᒋᐊᒐᒃᓴᖏᑦ ᐱᔾᔪᑎᓖᑦ ᑕᓯᐅᔭᕐᔪᐊᑉ ᓂᒋᖅᐸᓯᐊᓂ 
ᓇᓄᕐᓂᒃ ᐅᓂᒃᑲᐅᓯᐅᓯᒪᔪᓂᒃ 2021-ᒥ ᖃᖓᑕᓲᒃᑯᑦ ᖃᐅᔨᓴᕐᓂᑯᖏᑦ ᖃᐅᔨᓴᕈᑎᓄᑦ ᐅᓂᒃᑳᒥ ᐊᒻᒪ ᖃᐅᔨᓴᖅᑎᓄᑦ 
ᐱᓕᕆᐊᖑᓂᑯᑦ ᐊᕙᑎᓕᕆᔨᒃᑯᑦ ᓯᓚᐅᓪᓗ ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ. ᐅᖃᖃᑎᒌᒍᑎᒋᓗᒋᑦ ᓄᓇᕗᒻᒥ ᒐᕙᒪᒃᑯᑦ 
ᑲᑎᖦᖢᒋᑦ ᖃᔅᓯᕌᕈᓐᓇᖅᑎᑕᐅᓂᕐᒧᑦ ᐱᖁᔭᐅᔪᖅ. ᐅᖃᖃᑎᒌᒍᑎᒋᓗᒋᑦ ᖃᓄᑐᐃᓐᓇᖅ ᐊᐱᖅᑯᑎᒃᓴᑦ ᐊᖑᓇᓱᒃᑐᓕᕆᔨᒃᑯᑦ 
ᑕᒪᐃᓐᓄᑦ ᖃᐅᔨᓴᕈᑎᓄᑦ.  ᑲᑎᖅᓱᕐᓗᒋᑦ ᐅᖃᐅᓯᒃᓴᕆᔭᐅᔪᑦ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᑦ ᑕᓯᐅᔭᕐᔪᐊᑉ ᓂᒋᖅᐸᓯᐊᓂ 
ᐊᐅᓚᑦᑎᔾᔪᑎᖏᓐᓄᑦ.  

ᐊᑐᖅᑕᐅᓂᐊᓕᖅᑐᑦ ᖃᓄᐃᓕᐅᕈᑕᐅᓂᐊᖅᑐᓪᓗ: 
 ᕿᓚᒥᐅᔪᒃᑯᑦ ᖃᓄᐃᓕᐅᕈᑏᑦ (ᐱᓇᓱᐊᕈᓰᑦ 4−6 ᐃᓗᐊᓂᑦ): 

• ᐃᕐᖐᓐᓈᖅᑕᐅᒃᑯᑦ ᑎᑎᕋᖅᑎᓪᓗᒋᑦ ᐊᖑᓇᓱᒃᑐᓕᕆᔨᒃᑯᑦ ᐊᐱᖅᑯᑎᖏᑦ 

ᐊᑯᓂᐅᔪᕐᒧᑦ ᖃᓄᐃᓕᐅᕈᑏᑦ (ᑕᖅᑮᑦ ᒪᕐᕉᒃ ᐱᖓᓱᑦ ᐊᑐᕐᓂᐊᖅᑐᓂᒃ): 
• ᐊᖑᓇᓱᒃᑐᓕᕆᔨᒃᑯᑦ ᓇᓚᐅᑦᑖᖅᑎᓪᓗᒋᑦ ᖁᖓᓯᕈᖅᓯᒪᔪᓂᑦ ᓇᓄᕐᓂᑦ 

 

ᑲᑎᒪᔾᔪᑏᑦ ᐱᔾᔪᑕᐅᓗᐊᖅᓯᒪᔪᑦ:  
ᐊᐱᖅᑯᑎ ᑲᑎᒪᔪᓄᑦ ᓇᓗᓇᐃᔭᖅᑕᐅᓚᐅᖅᑎᓪᓗᒍ : 

ᑲᑎᒪᓂᖅ ᐱᒋᐊᓚᐅᖅᑐᖅ ᓇᓗᓇᐃᖅᓯᓪᓗᑎᒃ ᐃᓚᐅᔪᓂᒃ. ᔫ ᓄᐊᑐᕋᑉ ᐸᕐᓇᐃᓯᒪᓚᐅᕋᓗᐊᖅᖢᓂ ᐅᐸᖕᓂᐊᕆᐊᒃᓴᖅ, 
ᑭᓯᐊᓂ ᑐᐊᕕᕐᓇᖅᑐᒧᑦ ᐃᓚᐅᔪᓐᓇᓚᐅᙱᒻᒪᑦ. ᐊᓖᓴ ᐴᕐᕼᐋᑦ ᑐᓴᖅᑎᖦᖢᓂᒋᑦ ᐊᖑᓇᓱᒃᑐᓕᕆᔨᒃᑯᑦ 
ᐊᐱᖅᑯᑎᒃᓴᖃᖅᐸᑕ ᑭᐅᔪᓐᓇᙱᑕᒥᓂᒃ, ᔫᒧᑦ ᑐᓂᓇᔭᖅᑕᖏᑦ. ᐊᓖᓴ ᐴᕐᑦ ᐅᓂᒃᑲᐅᓯᖃᓚᐅᖅᐳᖅ ᐊᔾᔨᙳᐊᒥᑦ 
ᖃᓄᐃᓕᐅᖃᑦᑕᖅᓯᒪᓂᖏᓐᓂᑦ ᓅᑉᐸᓪᓕᐊᓂᖏᓐᓂᑦ ᓄᓇᕗᑦ ᒐᕙᒪᒃᑯᖏᑦᑕ ᓇᓄᕐᓂᑦ ᖃᐅᔨᓴᖅᑎᖏᓐᓂᑦ ᐆᒪᔪᓕᕆᔨᒥᑦ 
ᔭᒐᐃᓚᐅᕐᓂᖓᓄᑦ ᒫᑲᔅ ᑎᒃᒥᑦ. ᐅᓂᒃᑲᐅᓯᖃᓕᓚᐅᕐᒥᔪᖅ ᓇᓄᐃᑦ ᖃᐅᔨᓴᖅᑕᐅᓂᖏᑕ ᒥᒃᓵᓄᑦ ᐊᒻᒪᓗ ᐸᕐᓇᖕᓂᐅᑉ 
ᓇᓃᓕᕐᒪᖔᑦ ᑎᑭᓪᓗᒍ ᑲᑎᖦᖢᒋᑦ ᐊᖑᓇᓱᒃᑕᐅᔪᓐᓇᖅᑐᑦ ᐊᐅᓚᑕᐅᓂᖏᓐᓄᑦ ᐃᓱᒪᓕᐅᕈᑕᐅᔪᖅ ᐊᖏᖅᑕᐅᒃᐸᑦ 
ᒥᓂᔅᑕᒧᑦ ᐊᒻᒪ ᓇᓐᓄᒃᑕᐅᔪᓐᓇᖅᑐᑦ ᓂᕕᖓᐅᒃᑯᑕᖏᑦ ᑐᓂᐅᖅᑲᐅᑕᐅᕙᒃᖢᑎᒃ ᓄᓇᓕᖕᓄᑦ. ᐅᖃᓕᕆᓪᓗᓂ ᐱᔾᔪᑎᖓ 
ᑖᔅᓱᒪ ᑲᑎᒪᓂᐅᑉ ᐊᑐᐃᓐᓇᕈᖅᑎᑦᑎᔪᒪᖅᑲᐅᓂᖏᓐᓂᒃ ᓇᐃᓈᖅᓯᒪᔪᓂᒃ ᖃᓄᐃᓕᖓᓕᖃᑦᑕᖅᓯᒪᔪᓂᒃ ᖃᖓᑕᓲᒃᑯᑦ 
ᖃᔅᓯᐅᓂᖏᓐᓂ ᖃᐅᔨᓴᖅᑎᓪᓗᒋᑦ ᐊᒻᒪ ᐊᕙᑎᓕᕆᔨᒃᑯᑦ ᓯᓚᐅᓪᓗ ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ ᐱᓕᕆᐊᖏᓐᓂᒃ 
ᑐᓴᕐᓂᐊᕈᒪᓗᒋᑦ ᐊᖑᓇᓱᒃᑐᓕᕆᔨᒃᑯᑦ ᑭᐅᔾᔪᑎᒃᓴᖏᑦ.  

ᖃᖓᑕᓲᒃᑯᑦ ᖃᓄᖅ ᐅᓄᖅᑎᒋᓂᖏᓐᓂᒃ ᖃᐅᔨᓴᕈᑎᕕᓃᑦ ᓴᖅᑭᑎᑕᒐᐃᑦ 
• ᐅᖃᐅᓯᒃᓴᖃᖅᑐᖃᓚᐅᙱᑦᑐᖅ. 

 
ᖃᓄᖅ ᐅᓄᖅᑎᒋᓂᖏᓐᓂᒃ ᖃᐅᔨᓴᕐᓂᖅ/ᓯᓚᒥ ᐱᓕᕆᓂᖅ 
 

• ᒨᓯᓯ: ᑐᑭᓯᔪᖓ ᐊᒥᓲᓂᖏᑦ ᓇᓄᐃᑦ ᓇᓚᐅᑦᑖᖅᑕᐅᓯᒪᔪᑦ ᖃᐅᔨᓴᖅᑎᓪᓗᒋᑦ. ᓇᓗᓇᐃᖅᑕᐅᕙᒃᐸᑦ 
ᐊᖑᑕᐅᒃᐸᑕ ᐊᕐᓇᐅᑉᐸᑕᓘᓐᓃᑦ? 

• ᐊᓖᓴ: ᑕᑯᒃᓴᐅᔪᒥᒃ ᓇᓗᓇᐃᒃᑯᑕᒥᒃ ᐱᖃᑦᑕᖅᑐᑦ. ᑕᑎᖃᖅᐸᒃᑭᕗᒍᑦ ᐊᖑᓇᓱᒃᑐᓕᕆᔨᒃᑯᓐᓂᑦ 
ᐅᖃᐅᔾᔭᐅᔪᒪᓪᓗᑕ ᓇᓄᐃᑦ ᑕᑯᔭᐅᔪᑦ ᖃᐅᔨᓴᖅᑕᐅᔪᓂᑦ ᐊᖑᑕᐅᖕᒪᖔᑕ ᐊᕐᓇᐅᖕᒪᖔᑕᓘᓐᓃᑦ, ᑭᓯᐊᓂ 
ᓇᓗᓇᐃᕈᓐᓇᙱᓚᕗᑦ ᑎᒥᖏᑎᒍᑦ. ᓇᓚᐅᑦᑖᖅᓯᒪᔫᔮᖅᑐᖅ. 

• ᓵᓕ: ᐃᑲᔪᓚᐅᖅᑐᖓ ᖃᐅᔨᓴᕐᓂᐅᔪᒥᑦ ᐊᒻᒪ ᓇᓗᓇᕐᓂᖅᓴᐅᓲᖑᖕᒪᑕ ᓇᓗᓇᐃᕆᐊᒃᓴᖅ ᐊᖑᓴᓪᓗᐃᑦ 
ᐅᕝᕙᓘᓐᓃᑦ ᐊᕐᓇᓪᓗᐃᑦ ᖃᖓᑕᑎᓪᓗᒋᑦ ᓄᓇᒦᖦᖢᓂᓕ ᓇᓗᓇᖅᐸᙱᒻᒪᑦ. 
 

• ᔮᓂ: ᑕᐃᒃᑯᓄᖓ ᖁᖓᓯᕈᖅᑕᐅᓯᒪᔪᓄᑦ, ᖃᐅᔨᒪᔭᐅᕙ ᐅᖓᓯᒃᑐᒧᑦ ᐃᖏᕐᕋᖃᑦᑕᕐᒪᖔᑕ? ᐅᕝᕙᓘᓐᓃᑦ 
ᐊᔾᔨᐸᓗᖏᓐᓃᓪᓗᑎᒃ ᖁᖓᓯᕈᖅᓯᒪᖃᑕᐅᔪᓂᑦ? 

• ᐊᓖᓴ: ᑐᒥᖏᑎᒍᑦ ᑕᑯᓯᒪᔭᕗᑦ, ᐅᖓᓯᒃᑐᓕᐊᕐᔪᐊᖃᑦᑕᕐᒪᑕ, ᓇᐅᒃᑯᕈᓘᔮᓗᒃ ᑕᓯᐅᔭᕐᔪᐊᒥ. ᐱᓕᕆᔪᒍᑦ ᑖᒃᑯᐊ 
ᑐᓴᖅᑕᐅᔪᒃᓴᑦ ᑎᑎᖅᑐᒐᕈᓐᓇᓛᕐᓗᑎᒃ ᐊᔪᙱᑦᑐᓄᑦ ᖁᖓᓯᕈᕐᒥ ᖃᐅᔨᓴᖅᑕᐅᓂᑯᓂᒃ. ᑕᕐᕆᔮᒃᓴᖃᕋᑦᑕ 
ᓇᓄᕐᓂᒃ ᖁᖓᓯᕈᖅᑕᐅᓚᐅᖅᑐᓂᒃ ᑕᓯᐅᔭᕐᔪᐊᑉ ᐱᖓᓐᓇᖓᓂᑦ ᐊᒻᒪ ᑐᓴᕋᓱᓚᐅᖅᑎᓪᓗᒋᑦ 
ᑕᑯᑎᑦᑐᓐᓇᖅᑕᕗᑦ ᑕᕐᕆᔮᒃᓴᖅ ᐊᖑᓇᓱᒃᑐᓕᕆᔨᒃᑯᑦ ᐱᔪᒪᒃᐸᑕ. 

• ᓵᓕ: ᐃᓚᐅᖃᑕᐅᓪᓗᓂ ᖃᐅᔨᓴᕐᓂᐅᔪᒧᑦ, ᐄ ᓇᓄᐃᑦ ᓄᓇᒥ ᓇᓗᓇᐃᖅᑕᐅᔪᓐᓇᓚᐅᖅᑐᑦ, ᑭᓯᐊᓂ 
ᑕᑯᔭᒃᓴᐅᑦᑎᐊᓚᐅᙱᑦᑐᑦ ᐃᒫᓂ. ᑕᑯᓚᐅᖅᑐᒍᑦ ᐃᓚᖏᓐᓂᒃ ᓇᓄᕐᓂᒃ, ᑭᓯᐊᓂ ᖃᐅᔨᓚᐅᖅᑰᙱᓐᓇᑦᑕ 
ᓇᓄᕐᓂᒃ ᐃᒫᓃᑦᑐᓂᒃ ᑕᑯᔭᒃᓴᐅᓚᐅᙱᓐᓂᖏᓐᓄᑦ. 

• ᐊᓖᓴ: ᐄ, ᑕᒪᓐᓇ ᑐᓴᖅᓯᒪᖕᒥᔭᕗᑦ. ᐊᔪᕐᓇᕈᔪᖕᒪᑦ ᐊᑦᑕᕐᓇᖅᑕᐃᓕᒪᓂᕐᒧᑦ ᐱᔾᔪᑎᖃᐅᖅᖢᑎᒃ ᐃᒪᐅᑉ ᖁᓛᒍᑦ 
ᖃᖓᑕᒋᐊᒃᓴᖅ, ᑭᓯᐊᓂᓕ ᖃᖓᑦᑕᖅᑎᑕᒐᒃᓴᒥᒃ ᐊᔾᔨᓕᐅᕈᑎᒧᑦ ᖃᐅᔨᓴᐃᓐᓇᖅᑐᑦ ᑕᒪᑐᒪᓂᓗ ᐊᕐᕌᒍᒥ 
ᖃᐅᔨᓴᓕᒑᓪᓗᑕ ᑐᒃᑐᓂᒃ. ᓂᕆᐅᒃᑲᓗᐊᖅᐳᒍᑦ ᑖᓐᓇ ᐱᕚᓪᓕᕈᑕᐅᓂᐊᕐᓂᖓᓂᒃ ᖃᖓᑕᔪᓐᓇᖅᓯᓗᑕ ᐃᒪᐅᑉ 
ᖁᓛᒍᑦ ᖃᖓᑦᑕᖅᑎᒐᒃᓴᑦ ᐊᔾᔨᓕᐅᕈᑎᓄᑦ ᓯᕗᓂᒃᓴᑦᑎᓐᓂ ᖃᐅᔨᓴᕐᓂᕆᖃᑦᑕᓛᖅᑕᑦᑎᓐᓂᒃ. 
 

• ᒋᐅᕆ: ᑎᑎᖅᑲᖁᑎᖃᖅᐱᑦ ᖃᓄᖅ ᐊᑯᓂᐅᑎᒋᔪᖅ ᓇᓄᐃᑦ ᐆᒪᔅᓲᔭᕈᓐᓇᕐᒪᖔᑕ ᖁᖓᓯᕈᖅᓯᒪᔪᑦ? ᐊᒃᑐᐃᕙᖕᒪᑕ 
ᐊᖑᓇᓱᒍᓯᖏᓐᓂᑦ ᐊᖑᓇᓱᒍᓯᕆᕙᒃᑕᖏᓐᓂᒡᓗ. 

 
• ᐊᓖᓴ: ᓄᓇᕗᑦ ᒐᕙᒪᒃᑯᖏᑦ ᖁᖓᓯᕈᖅᓯᓚᐅᙲᓐᓇᓕᖅᑐᑦ ᓇᓄᕐᓂᑦ ᐅᑭᐅᑦ ᖁᓕᑦ ᐅᖓᑖᓄᑦ. ᓱᓕ 

ᓇᓄᖅᑕᖃᖅᐳᖅ ᖁᖓᓯᕈᖅᑕᐅᓯᒪᔪᓂᒃ ᐊᕙᑎᓕᕆᔨᒃᑯᑦ ᓯᓚᐅᓪᓗ ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ 
ᒫᓂᑑᐸᒦᖦᖢᑎᒃ. ᖁᖓᓯᕈᖅ ᐊᕐᕌᒍᓄᑦ 1-3-ᓄᑦ ᑲᑕᒃᑲᔭᖅᑐᖅ. ᐅᖃᖃᑎᒋᓪᓗᒋᑦ ᖃᐅᔨᓴᖅᑎᐅᔪᑦ 
ᖁᖓᓯᕐᒥᐅᑕᐃᑦ, ᖃᐅᔨᒪᓇᓱᐊᖅᐸᒃᑐᑦ ᖁᖓᓯᕈᖅᓯᒪᔪᓂᑦ ᓇᓄᕐᓂᑦ. ᐱᔪᓐᓇᕐᓂᓕᒫᒥᒍᑦ ᐱᓕᕆᓇᓱᐊᖃᑦᑕᖅᑐᑦ 
ᑕᒪᒃᑯᐊ ᖁᖓᓯᕈᐃᑦ ᐲᔭᖅᑕᐅᒐᓗᐊᕐᒪᖔᑕ, ᑭᓯᐊᓂ ᓇᓄᐃᑦ ᐃᒪᕐᒦᑦᑐᑦ ᐅᕝᕙᓘᓐᓃᑦ ᑎᓯᖏᓐᓂ 
ᐊᔪᕐᓇᖅᑎᑦᑎᕙᖕᒪᑕ. ᐊᕐᓇᑐᐊᑦ ᖁᖓᓯᕈᖅᓯᒪᔪᑦ. ᖃᖓᑦᑎᐊᓕᓴᐅᓛᖅ ᓇᓐᓄᒃᑕᐅᓚᐅᖅᑐᖅ 
ᖁᖓᓯᕈᖅᑕᐅᓪᓗᓂ ᑎᑭᕋᕐᔪᐊᕐᒥ; ᑕᐃᓐᓇ ᓇᓄᖅ 24-ᓂᒃ ᐅᑭᐅᖃᓚᐅᖅᑐᖅ ᐊᒻᒪᓗ ᓇᓐᓄᒃᓯᒪᓕᖅᑐᑦ 30-ᓂᒃ 
ᐅᑭᐅᖃᖅᑐᓂᒃ ᖁᖓᓯᕈᖅᑕᐅᓯᒪᔪᓂᒃ, ᑭᓯᐊᓂᓕ ᑕᐃᓐᓇ ᓇᓄᖅ ᑕᐃᒪᐃᒐᔪᙱᓗᐊᕐᒪᑦ. ᖁᔭᓐᓇᒦᒃ 
ᑐᓴᖅᑎᑦᑎᓚᐅᕋᕕᑦ ᐃᓱᒫᓘᑎᓂᒃ ᖁᖓᓯᕈᓕᖅᓱᐃᓂᐅᑉ ᒥᒃᓵᓄᑦ ᖃᐅᔨᓴᖅᑎᓂᒡᓗ ᖁᖓᓯᕈᖅᓱᐃᓲᑦ ᓇᓄᖕᓂᑦ 
ᐋᓐᓂᖅᓯᔪᒪᙱᒻᒪᑕ ᑐᑭᓯᔪᒪᓪᓗᑎᒡᓗ ᖃᓄᖅ ᖁᖓᓯᕈᐃᑦ ᐊᒃᑐᐃᕙᖕᒪᖔᖏᑦ ᓇᓄᕐᓂᑦ. 
 

• ᔮᓂ: (ᐊᓖᓴ ᐅᑎᕐᖢᓂ ᖃᖓᑕᕝᕕᖓᑕ ᑐᑭᓕᐊᖓᔪᒃᓴᒧᑦ) ᓇᓗᓇᐃᕌᖓᕕᒋᑦ ᕿᕐᓂᖅᑕᑦ ᑐᑭᓕᐊᖅᑐᑦ (ᓇᓄᐃᑦ 
ᑭᒡᓕᖏᑦ) ᑭᓲᕙ? ᑕᒪᓐᓇ ᑕᑯᒃᓴᐅᑎᑦᑎᕚ ᓇᓃᒻᒪᖔᑦ ᖃᐅᔨᓴᕐᓂᖅ? ᐃᓛᓐᓂᒃᑯᑦ ᓇᓄᐃᑦ 

ᓄᓇᖅᐸᓯᒃᑐᒦᓐᓂᖅᓴᐅᕙᖕᒪᑕ ᐊᒻᒪᓗ ᓯᒡᔭᒦᒐᑎᒃ ᓇᓄᕐᓂ ᑕᑯᙱᑐᐃᓐᓇᕆᐊᖃᕋᕕᑦ. ᖃᐅᔨᓴᖅᑐᖃᓚᐅᖅᐸ 
ᐱᖓᓐᓇᖅᐸᓯᐊᓂ ᑕᓯᐅᔭᕐᔪᐊᑉ, ᓂᒋᖅᐸᓯᐊᓂ ᑕᓯᐅᔭᕐᔪᐊᑉ ᐊᒻᒪᓗ ᕿᑭᖅᑕᖏᓐᓂ, ᐊᒻᒪᓗ ᑯᐸᐃᑉ ᓯᔾᔭᖓᓂ? 

• ᐊᓖᓴ: ᕿᕐᓂᖅᑕᖅ ᑐᑭᓕᐊᒃᑐᖅ ᓄᓇᙳᐊᑉ ᑭᒡᓕᒋᕙᐃᑦ ᓇᓅᖃᑎᒌᓄᑦ. ᐊᓯᖏᑦ ᑕᖅᓴᖏᑦ ᑐᑭᓕᐊᒃᑐᑦ 
ᑕᑯᑎᑦᑎᔪᑦ ᖃᖓᑕᕝᕕᖓᑕ ᑐᑭᓕᐊᖓᓂᖏᓐᓂ ᑕᓯᐅᔭᕐᔪᐊᑉ ᓂᒋᖅᐸᓯᐊᑕ ᑭᒡᓕᖓᓂ. ᑖᒃᑯᐊ 
ᖃᐅᔨᓴᕈᑕᐅᓂᐊᖅᑐᑦ ᓇᓃᓐᓂᖏᑦ, ᑯᐸᐃᒃ ᓯᔾᔭᖓᓂ, ᓴᓂᑭᓗᐊᑉ ᖃᓂᒋᔮᓂᑐᐊᖑᙱᑦᑐᖅ. ᖁᔭᓐᓇᒦᒃ ᔮᓂ 
ᖃᐅᔨᑎᒃᑲᑦᑎᒍᑦ ᓱᓕ ᓇᓄᖅᑕᖃᒃᑲᓐᓂᕐᓂᖓᓂᒃ ᓄᓇᖅᐸᓯᖕᒥ. 
 

• ᓵᓕ: ᖃᓄᖅ ᐊᑯᓂᐅᑎᒋᔪᖅ ᖁᖓᓯᕈᖅ ᐊᑐᖅᑕᐅᓲᖑᕙ? ᐅᑭᐅᓄᑦ ᐊᑕᐅᓯᕐᒥ ᐱᖓᓱᓄᑦ? ᐹᑕᓖᓄᑦ 
ᐊᐅᓚᑕᐅᕙᑦ? 

• ᐊᓖᓴ: ᐄ, ᐃᒪᓐᓇᐅᒐᔪᖕᓂᖅᓴᑦ ᐊᑐᖅᑎᒋᔪᓐᓇᖅᑐᑦ ᐅᑭᐅᓕᒫᖅ ᓇᑉᐸᕐᓗ ᑭᓯᐊᓂᑦᑕᐅᖅ ᐅᑭᐅᓄᑦ ᐱᖓᓱᓄᑦ 
ᑎᑭᐅᑎᖃᑦᑕᕐᒥᔪᑦ. 

• ᓕᓯ: ᖃᕆᑕᐅᔭᒃᑯᑦ ᐋᖅᑭᒃᑎᓯᒪᕙᑦ ᑲᑕᒍᓐᓇᖅᖢᑎᒃ? 
• ᐊᓖᓴ: ᐄ ᑕᐃᒪᐃᑦᑐᑦ. 
• ᓵᓕ: ᖃᖓᒃᑲᓐᓂᖅ ᐊᑖᑕᒐ ᓇᓄᓚᐅᖅᓯᒪᖕᒪᑦ ᖁᖓᓯᕈᖅᓯᒪᔪᒥᒃ (ᖃᖓᑲᓪᓛᓗᒃ). ᑐᓐᓂᖅᑯᑎᒋᓚᐅᖅᑕᖓ 

ᖁᖓᓯᕈᖅ ᒐᕙᒪᒃᑯᓐᓄᑦ ᐃᓱᒪᓚᐅᕐᒪᑦ ᓱᓕ ᐊᐅᓚᓂᖃᕋᓱᒋᓪᓗᓂᐅᒃ. 
• ᐊᓖᓴ: ᐃᓛᓐᓂᒃᑯᑦ ᑕᐃᒪᐃᓲᑦ! ᓴᓇᓯᒪᔫᒐᓗᐊᑦ ᖃᖓᑦᑕᖅᑎᑕᐅᓯᒪᔪᒧᑦ ᖃᐅᔨᓴᖅᑕᐅᓂᑯᓂᒃ 

ᖃᐅᔨᕝᕕᐅᔪᓐᓇᖅᖢᑎᒃ, ᑭᓯᐊᓂᓗ ᐊᔪᙱᑦᑐᐃᓐᓇᐅᖃᑦᑕᙱᒻᒧᒪᑕ, ᑕᐃᒪᐃᓐᓂᖓᓄᑦ ᖃᐅᔨᓴᖅᑕᐅᓂᑯᑦ 
ᐃᓚᖏᑦ ᐱᑕᖃᖃᑦᑕᙱᑦᑐᑦ ᖃᕆᑕᐅᔭᕐᒦᑦᑐᑦ. ᖁᖓᓯᕈᕐᒥᒃ ᐃᑭᑕᐅᔪᖃᖅᐸᑦ, ᒥᓇᕆᔪᓐᓇᖅᑕᕗᑦ 
ᑐᓴᐅᒪᔭᒃᓴᓕᒫᑦ ᖁᖓᓯᕈᕐᒦᑦᑐᑦ ᑲᑉᐳᑎᓗᒋᑦ ᖃᕆᑕᐅᔭᕐᒧᑦ. ᐃᓄᐃᑦ ᐱᔪᒪᓐᓂᖅᐸᑕ, ᓇᓐᓄᒃᑐᖃᓚᐅᕐᒪᑦ 
ᓴᓂᑭᓗᐊᕐᒥ ᑕᒫᓂ ᐊᕐᕌᒍᒥ ᑐᑭᓯᒋᐊᕈᑎᒃᓴᐅᔪᓂᒃ ᐱᓯᒪᒐᒪ ᐊᒻᒪᓗ ᓄᓇᙳᐊᒥᒃ ᓇᓃᒃᑲᔭᕐᒪᖔᑦ. ᔫᓇ 
ᑐᑭᓯᒋᐊᕐᕕᒃᓴᒃᑲᓐᓂᐅᖅᑰᖅᑐᖅ. 
 

• ᒨᓯᓯ: ᖃᐃᓛᖅᐳᓯ ᑕᐃᒃᑯᓄᖓ ᐃᓱᒪᓕᐅᖃᑦᑕᖅᑐᓄᑦ ᑰᑕᖏᑦ ᖃᓄᐃᑦᑑᓂᐊᕐᒪᖔᑕ, ᓇᓐᓄᒐᓱᓐᓇᐅᑎᓪᓗᒍ. 
ᒪᒃᑯᓐᓂᖅᓴᐅᓚᐅᖅᑐᑦ, ᐱᕈᕇᖅᓯᒪᙱᑦᑐᑦ ᓇᓄᐃᑦ, ᐊᖑᓇᓱᒍᒪᒐᔭᖅᑐᒍᑦ, ᑭᓯᐊᓂ ᒫᓐᓇ 
ᐊᖑᓇᓱᒍᓐᓇᕈᓐᓃᖅᑐᑦ. ᐃᓄᐃᑦ ᐃᓱᒪᓕᐅᖁᔭᕗᑦ ᑕᐅᓄᖓ ᐊᒻᒪᓗ ᑐᓴᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᑦ 
ᐊᖑᓇᓱᖕᓂᐅᑉ ᒥᒃᓵᓄᑦ ᓂᕆᕙᒃᑕᑦᑎᓐᓂᒃ. ᑕᐃᒪᓕ ᐅᖃᖅᑐᖃᓕᕐᒪᑦ ᓇᓐᓄᒍᓐᓇᖏᓐᓇᑦᑕ ᐅᕕᒃᑲᐅᔪᓂᒃ, 
ᑭᓯᐊᓂ ᓇᓐᓄᒍᓐᓇᕋᑦᑕ ᐃᓐᓇᕐᓂᒃ. ᑕᑯᔪᒪᔭᒃᑲ ᑕᐃᒃᑯᐊ ᐃᓄᐃᑦ ᑕᒪᐅᖓ ᑎᑭᓪᓗᑎᒃ ᑲᑎᒪᖃᑎᖃᕆᐊᖅᑐᕐᓗᑎᒃ 
ᐅᕙᑦᑎᓐᓂᒃ. ᑎᑎᕋᓪᓗᐊᖅᑐᒍᑦ ᐱᔪᓐᓇᖅᑎᑦᑎᓗᑕ ᐊᖑᓇᓱᒍᓐᓇᕐᓗᑕ ᒪᒃᑯᖕᓂᖅᓴᓂᒃ ᓇᓄᕐᓂᒃ. 

• ᖁᔭᓕᒐᔭᖅᐳᒍᑦ ᐊᒻᒪ ᑐᓴᕈᑦᑕ ᑖᒃᑯᐊ ᐱᓕᕆᔨᓪᓚᕇᑦ ᖃᐃᓂᐊᕐᒪᖔᑕ. ᓴᓂᑭᓗᐊᖅ ᕿᑭᖅᑕᖏᑦ, 
ᒥᑎᕐᒥᐅᑕᐅᒐᑦᑕ ᐊᒻᒪᓗ ᐅᕙᑦᑎᓐᓄᑦ ᐱᒻᒪᕆᐅᓪᓗᑎᒃ. ᐊᒥᓲᓗᐊᖅᑎᓪᓗᒋᑦ ᓇᓄᐃᑦ ᓄᓇᒥ, ᒥᑏᑦ ᒪᓐᓂᖏᑦ 
ᓂᖃᐅᓗᐊᖃᑦᑕᕐᒪᑕ ᓇᓄᕐᓄᑦ. ᐊᒻᒪᓗ ᑕᒪᓐᓇ ᐱᔾᔪᑎᒋᓪᓗᒍ ᑕᑯᔪᒪᕙᕗᑦ ᐃᓄᐃᑦ ᑭᖑᓪᓕᖅᐹᒥ 
ᐃᓱᒪᓕᐅᖃᑦᑕᖅᑐᑦ ᓇᓄᐃᑦ ᒥᒃᓵᓄᑦ. 

 
 
20:05 – 20:10 ᓄᖅᑲᖓᓚᐅᑲᖕᓇᖅ 
 
ᖃᓄᖅ ᐅᓄᖅᑎᒋᓂᖏᓐᓂᒃ ᖃᐅᔨᓴᕐᓂᖅ/ᓯᓚᒥ ᐱᓕᕆᓂᖅ 
 

• ᔮᓇᑕᓐ ᑭᐅᓪᓗᓂ ᒨᓯᓯᐅᑉ ᐅᖃᐅᓯᕆᓚᐅᖅᑕᖏᓐᓄᑦ ᑐᑭᓯᓇᖅᓯᑎᓪᓗᒍ ᑭᑭᑕᐅᓯᒪᓂᖏᓐᓂᒃ 
ᐊᑎᖅᑕᓛᓖᑦ/ᒪᒃᑯᒃᑐᑦ ᓇᓐᓄᒃᑕᐅᔪᓐᓇᖅᑐᑦ.  

• ᔮᓇᑕᓐ:  ᑕᒪᓐᓇ ᐃᓕᖅᑯᓯᐅᖕᒪᑦ ᐊᒻᒪᓗ ᐊᒥᓱᑲᓪᓚᐅᓪᓗᑎᒃ ᒪᓕᒃᑕᐅᔭᕆᐊᖃᖅᑐᑦ ᐊᒻᒪᓗ ᒪᓕᒋᐊᓕᑦ, 
ᑭᓯᐊᓂᓕ ᑕᐃᒪᐃᑦᑑᔪᖅ. ᐊᕕᒃᑐᖅᓯᒪᔪᓂ ᐊᐅᓚᑦᑎᔨ, ᔨᕝ ᒥᒃᑖᓄᓪ, ᐊᒻᒪᓗ CO ᐅᐃᓕᐊᒻ ᕙᓚᐅᕋᑎ, ᖃᐅᒃᐸᑦ 
ᐅᕙᓃᓐᓂᐊᕐᒪᑕ ᐊᒻᒪᓗ ᓇᓗᓇᐃᖅᓯᑦᑎᐊᕈᓐᓇᕐᓂᖅᓴᐅᓪᓗᑎᒃ ᖃᓄᖅ ᑕᒪᒃᑯᐊ ᑭᑭᑕᐅᓯᒪᓂᕐᒧᑦ 
ᐃᓕᖅᑯᓯᐅᕙᖕᒪᖔᑕ.  

• ᑲᑎᒪᔩᑦ ᐊᓕᐊᓇᐃᒍᓱᖅᑰᔨᓚᐅᖅᑐᑦ ᑕᒪᓐᓇ ᐱᑕᖃᕐᓂᖓᓂᒃ ᖃᐅᔨᒪᙱᖦᖢᑎᒃ; ᔫᓇ ᐅᖃᓚᐅᖅᑐᖅ 
ᖃᐅᔨᒪᖏᓐᓂᕋᖅᖢᓂᑦᑕᐅᖅ. ᐅᖃᖅᑲᐅᖕᒥᖕᒪᑦ ᐃᓱᒪᓕᐅᖅᑎ ᑲᑎᖃᑎᖃᕈᒪᓂᕋᖅᖢᑎᒃ, ᒥᓂᔅᑕ ᑖᓂᐊᓕ ᖃᕝᕕᒃ 
ᓴᓂᑭᓗᐊᕐᒥ ᒪᓕᒐᓕᐅᖅᑎ. 

• ᐊᖑᓇᓱᒃᑐᓕᕆᔨᒃᑯᑦ ᐅᖃᐅᓯᒃᓴᑐᐃᓐᓇᖏᑦ ᔭᕝᒥᒃ ᑲᑎᖃᑎᖃᕈᒪᓚᐅᖅᐳᑦ ᐊᒻᒪ ᓇᓗᓇᐃᖅᓯᓗᑎᒃ 
ᓴᓂᑭᓗᐊᕐᒦᓐᓂᖓᓂ. 

 
• ᐊᓖᓴ: ᑕᓯᐅᔭᕐᔪᐊᑉ ᓂᒋᖅᐸᓯᐊᓃᑦᑐᑦ ᓄᓇᓖᑦ, ᐃᓄᐃᑦ ᐅᖃᓚᐅᖅᐳᑦ ᐊᓄᕆᕐᔪᐊᑲᑕᓚᐅᕐᓂᖓᓂᒃ 2021−ᒥ 

ᓯᑯᓗ ᐊᔭᒃᑕᐅᓯᒪᓚᐅᖅᖢᓂ ᑕᓯᐅᔭᕐᔪᐸᑉ ᓂᒋᖅᐸᓯᐊᓄᑦ, ᓇᓄᐃᑦ ᓈᓴᖅᑕᐅᓂᖅᓴᐅᓕᖅᖢᑎᒃ ᑕᓯᐅᔭᕐᔪᐊᑉ 
ᓂᒋᖅᐸᓯᐊᓃᑦᑐᑦ 2021−ᒥ. ᑲᑎᒪᔩᑦ ᖃᐅᔨᓚᐅᖅᐸᑦ ᓈᒻᒪᙱᓪᓕᐅᕈᑕᐅᔪᓂᒃ 2021−ᒥᑦ? 

• ᒨᓯᓯ: ᐃᓄᐃᑦ ᖃᐅᔨᒪᔭᑐᖃᖏᑎᒍᑦ, ᐅᖃᐅᓯᑐᐃᓐᓇᕆᙱᒃᑯᑦᑎᒍᑦ ᐊᒻᒪᓗ ᑎᑎᕋᖃᑦᑕᕈᑦᑎᒍᑦ ᖃᐅᔨᔭᕗᑦ 
ᐊᒻᒪᓗ ᖃᐅᔨᓯᒪᔭᕗᑦ ᐊᔾᔨᒋᓚᐅᙱᒻᒪᒋᑦ, ᑎᑎᕋᖃᑦᑕᕋᔭᓚᐅᖅᑕᕗᑦ. ᐊᐃᑦᑖᖑᒐᓗᐊᖅ, ᑕᒪᓐᓇ ᐃᓄᐃᑦ 
ᐱᖅᑯᓯᕆᒻᒪᐅᒃ ᑎᑎᕋᕆᐊᒃᓴᖅ ᖃᕋᑕᕐᓄᑦ ᐊᒻᒪᓗ ᐸᐃᑉᐹᒃᑯᑦ ᑎᑎᕋᖅᑕᐅᒐᔪᙱᖦᖢᑎᒃ. ᓇᓗᓇᙱᑦᑐᖅ 
ᑎᑎᖅᑲᖁᑎᖃᕐᓂᕈᑦᑕ ᐊᖑᓇᓱᒃᑎᐅᓪᓗᑕ, ᑲᑐᔾᔨᒐᔭᖅᐳᒍᑦ ᑭᓯᐊᓂ ᐊᖑᓇᓱᒃᑎᐅᓪᓗᑕ, ᐊᕐᕌᒍᑕᒫᑦ ᐊᒻᒪ 
ᐊᕐᕌᒍᑕᒫᑦ ᐊᔾᔨᒌᑉᐸᙱᒻᒪᑕ. ᐊᓯᔾᔨᖅᐸᓪᓕᐊᖏᓐᓇᐅᔭᕐᒪᑕ ᐊᕐᕌᒍᑕᒫᑦ.  

• ᓄᓇᓕᖕᒥᐅᑕᐅᓪᓗᓂ ᐊᕙᑎᑦᑎᓐᓄᑦ ᑕᑯᕙᒃᑐᓂ ᓯᓚᐅᑉ ᐊᓯᔾᔨᐸᓪᓕᐊᓂᖓᓂᒃ, ᐃᓄᐃᑦ 
ᖃᐅᔨᒪᓂᑐᖃᖏᑎᒍᑦ, ᖁᑦᑎᓂᖅᐹᒨᖅᐸᔪᔪᒍᑦ ᖃᓄᑎᒋ ᓯᑯᐃᙱᔅᓲᔭᖅᑎᒋᓇᔭᕐᒪᖔᑦ. ᑕᒪᓐᓇ ᐊᔪᕐᓇᕐᒪᑦ ᐅᓪᓗᒥ, 
ᐊᓯᔾᔨᖅᑐᒻᒪᕆᐅᓕᕐᒪᑦ. ᒫᓐᓇ ᖃᐅᔨᔪᓐᓇᕈᓐᓃᖅᑐᒍᑦ ᓯᑯ ᖃᓄᐃᓛᕐᒪᖔᑦ. ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ 
ᐃᖏᕐᕋᑲᑕᓗᐊᒧᑦ ᑕᐃᒪᐃᒻᒪᑦ ᓇᓗᓇᖅᐳᖅ ᖃᓄᖅ ᓯᑯ ᐃᖏᕐᕋᖕᒪᖔᑦ ᐅᕝᕙᓘᓐᓃᑦ ᖃᓄᖅ 
ᐊᑯᓂᐅᑎᒋᓂᐊᕐᒪᖔᑦ. 

• ᒋᐅᕆ: ᐊᕐᕌᒍᑕᖃᓚᐅᕐᒥᔪᖅ, ᐃᖅᑲᐅᒪᙱᑦᑐᖓ ᓇᓕᐊᖑᓚᐅᕐᒪᖔᑦ ᐊᕐᕌᒍ, ᐊᒥᓱᐊᓗᖕᓂᒃ 
ᓇᓐᓄᑦᑐᖃᓚᐅᖅᓯᒪᔪᖅ ᐊᐅᔭᒃᑯᑦ. ᓇᓄᐃᑦ ᓯᑯᐃᕈᔾᔭᐅᓚᐅᖅᑐᑦ ᐊᔪᖅᓯᐅᖅᑲᓪᓗᑎᒡᓗ ᕿᑭᖅᑕᓄᑦ. 
ᑕᐅᓄᙵᓚᐅᖅᑐᒍᑦ ᐊᒻᒪᓗ ᐊᒥᐊᒃᑯᖃᓗᐊᕋᓂ ᑲᑎᖅᓱᒐᒃᓴᓂᒃ. ᐊᒥᓱᓂᒃ ᓇᓄᕐᓂᒃ ᓱᕋᒃᑎᕆᔪᖃᖃᑦᑕᓚᐅᖅᐳᖅ 
ᒥᑏᑦ ᐃᕙᕝᕕᖏᓐᓂᒃ.  

• ᐱᓕᕆᖃᑎᒌᑦ: 2021-ᖑᑎᓪᓗᒍ.  
• ᓵᓕ: ᒨᓯᓯᑉ ᐅᖃᖅᑲᐅᔭᖓ ᐅᐊᑦᑎᐊᒃᑲᓐᓂᖅ, ᐃᓄᐃᑦ ᖃᐅᔨᒪᔭᑐᖃᖏᑦ ᐱᓕᕆᔾᔪᓯᖅ ᐊᔾᔨᒋᙱᑕᖓᓂᒃ 

ᐱᓕᕆᔾᔪᓯᖃᕐᒪᑦ. ᓯᑯ ᓵᑦᑐᑯᓘᓕᕐᒪᑦ. ᑕᒪᓐᓇ ᐊᓯᔾᔨᕐᓂᖅᐸᐅᖃᑕᐅᖕᒪᑦ ᑕᑯᕙᒃᑕᑦᑎᓐᓂ ᐊᖑᓇᓱᒃᑎᐅᓪᓗᑕ. 
ᐊᒻᒪᓗ ᓱᑲᑦᑐᒥᒃ ᓴᖅᑭᖅᑐᓂ. 

• ᔮᓂ: 2021−ᒥ ᐊᐅᔭᒃᑯᑦ, ᐃᓚᐅᓚᐅᖅᐳᖓ ᒥᑎᕐᓂᒃ ᐃᕙᕝᕕᖏᓐᓂᒃ ᖃᐅᔨᓴᖅᑐᓂᒃ ᓴᓂᑭᓗᐊᑉ ᕿᑭᖅᑕᖓᑕ 
ᓂᒋᐊᓂ ᐊᒻᒪ Sleeper ᕿᑭᖅᑕᓂᒃ. ᑕᒪᐃᓐᓂ ᐃᕙᕝᕕᖃᑦᑎᐊᓚᐅᙱᑦᑐᖅ. ᓇᓗᓇᙱᑦᑐᖃᐅᑦᑎᐊᓚᐅᖅᐳᖅ 
ᐃᕙᕝᕕᖏᑦ, ᑭᓯᐊᓂ ᑕᐃᒃᑯᐊᓕᒫᖅ ᐃᕙᕝᕖᑦ ᒪᓐᓂᖃᓚᐅᙱᒻᒪᑕ ᓇᓄᕐᓄᑦ ᐸᒡᕕᓵᖅᑕᐅᓂᑯᑦ. ᐅᑭᐊᒃᓵᖅ, 
ᑭᓇᑭᐊᖅ ᓯᕿᓂᕐᒥᐅᑕᖅ, ᑯᕇᒃᓴᔭᐅᓪᓗᓂ, ᐊᐱᕆᓚᐅᕐᒪᑦ ᖃᓄᐃᓚᐅᕐᒪᖔᑦ ᐊᐅᔭᕗᑦ ᐱᓪᓗᒍ ᐊᒥᓱᑦ ᒥᑏᑦ 
ᓅᓚᐅᕐᒪᑕ ᓯᕿᓂᕐᒧᑦ ᐊᒻᒪ ᐃᕙᓚᐅᖅᖢᑎᒃ ᑕᐃᑲᓂ ᐊᕐᕌᒍᒥ.  
 

• ᓵᓕ: ᑕᐃᒃᑯᐊ ᖃᐅᔨᓴᕈᑕᐅᓚᐅᖅᑐᑦ ᐅᖃᐅᓯᕆᕋᑖᖅᑕᑎᑦ (ᑕᓯᐅᔭᕐᔪᐊᑉ ᐱᖓᓐᓇᖅᐸᓯᐊᓂ ᓂᒋᖅᐸᓯᐊᓂᓗ), 
ᐃᓄᐃᑦ ᕿᑭᖅᑖᓗᖕᒥ ᓇᖕᒥᓂᖅ ᖃᐅᔨᓴᖅᓯᒪᕙᑦ, ᐊᒥᓲᓂᖏᓐᓂᒃ ᖃᐅᔨᓴᕐᓂᖃᖅᐸᑦ, ᓇᐅᒃᑲᖅᑕᐅᑎᓂᑦ, ᐊᒻᒪᓗ 
ᑕᒪᒃᑯᐊᕈᓘᔭᕐᓄᑦ? ᐊᒻᒪ ᑯᐸᐃᒃ ᑕᕐᕋᖓᓂ? ᖃᐅᔨᒪᔪᒍᑦᑕᐅᖅ ᓇᓐᓄᖃᑦᑕᕐᒪᑕ. ᑐᑭᓯᒋᐊᕈᑎᒃᓴᖃᖅᑐᒃᓴᐅᕗᑦ 
ᓇᐅᒃᑲᖅᑕᐅᖃᑦᑕᕐᒪᖔᑕ ᐊᒻᒪ ᐊᖑᔭᐅᕙᖕᒪᖔᑕ. 

• ᐊᓖᓴ: ᐄ, ᐃᖏᕐᕋᓲᖑᔪᒍᑦ/ᓂᑭᑦᑖᖅᖢᑕ ᖃᐅᔨᓴᖅᖢᑕ, 12-ᓂᒃ ᐊᐅᓚᑦᑎᔭᕆᐊᖃᕐᓂᑦᑎᓐᓄᑦ. ᑕᒫᓂ ᐊᕐᕌᒍᒥ 
ᐸᕐᓇᐃᓯᒪᔪᒍᑦ ᖃᐅᔨᓴᓛᕐᓗᑕ ᓯᑯᓰᓚᕐᒥᐅᑦ ᑕᕆᐅᖓᓂ ᐱᖃᓯᐅᔾᔨᔪᖅ ᑯᐸᐃᖕᒥ ᐊᒻᒪᓗ ᕿᑭᖅᑖᓗᖕᒥ ᐊᒻᒪᓗ 
ᐅᐊᖕᓇᖓᓂ ᑭᕙᓪᓕᕐᒥ. ᑎᒥᖏᓐᓂᑦ ᐲᖅᓯᓇᓱᐊᕋᑦᑕ ᐊᒻᒪᓗ ᖃᖓᑕᓲᒃᑯᑦ ᖃᐅᔨᓴᖅᖢᑕ. ᐃᖅᑲᓇᐃᔭᖃᑎᕗᑦ 
ᑯᐸᐃᖕᒥ ᑕᐅᑐᓪᓗᐊᑕᕐᓂᐊᖅᑐᑦ ᐃᓚᖓᓂ ᖃᐅᔨᓴᕐᓂᕐᒥ ᑕᒫᓂ (ᑎᒃᑯᐊᖅᓯᓗᑎᒃ ᑯᐸᐃᒃ ᓯᒡᔭᖓᓄᑦ). 
ᐊᐅᓪᓚᖅᑎᑦᑎᔪᒪᔪᒍᑦ ᐊᖑᓇᓱᒃᑕᐅᓂᑯᓂᒃ ᖃᐅᔨᓴᒐᒃᓴᓂᑦ ᖃᐅᔨᓇᓱᐊᕐᓗᑕ ᓇᐅᔮᑦ ᐲᖅᓯᕕᐅᓯᒪᖕᒪᖔᑕ 
ᓇᐅᒃᑲᖅᑕᐅᑎᓂᑦ ᑕᓯᐅᔭᕐᔪᐊᑉ ᓂᒋᖅᐸᓯᐊᓂ ᓇᐅᒃᑲᖅᑕᐅᒻᒧᑦ ᓯᑯᓯᓛᕐᒥᐅᑦ ᑕᕆᐅᖓᓂᑦ. ᖃᐅᔨᓴᖅᑎᒻᒪᕇᑦ 



 

ᑕᓯᐅᔭᕐᔪᐊᑉ ᓂᒋᖅᐸᓯᐊᓂ 2021 ᖃᖓᑕᓲᒃᑯᑦ ᓈᓴᐃᓂᕐᒧᑦ ᑐᓴᕋᓱᒍᑕᐅᓯᒪᔪᑦ ᓇᐃᓈᖅᓯᒪᔪᑦ 2024       ᒪᒃᐱᖅᑐᒐᖅ 7 
ᐅᑯᓇᙵᑦ 9 
 

ᑐᓴᒐᒃᓴᖏᑦ ᐱᓯᒪᔭᕗᑦ ᑕᓯᐅᔭᕐᔪᐊᑉ ᐱᖓᓐᓇᖅᐸᓯᐊᓂ ᖃᐅᔨᓴᖅᑕᐅᓂᖅᐹᖑᖕᒪᑕ. ᑕᐃᒪ ᐊᔾᔨᒌᓂᒃ 
ᑐᓴᒐᒃᓴᖃᙱᑐᐃᓐᓇᕆᐊᖃᖅᑐᒍᑦ ᐊᓯᖏᓐᓄᑦ. 

• ᐱᒻᒪᕆᐊᓘᔪᖅ ᐱᑎᑦᑎᔭᕆᐊᒃᓴᖅ ᐊᖑᓇᓱᖕᓂᕐᒧᑦ ᖃᐅᔨᓴᒐᒃᓴᓂᒃ ᐆᒪᔪᕐᓂᐊᖅᑎᒃᑯᑦ ᑎᑎᕋᕐᕕᖓᓄᑦ. 
ᐃᑲᔪᖃᑦᑕᖅᑐᖅ ᐅᕙᑦᑎᓐᓂᑦ ᑭᐅᓂᕐᒥᑦ ᖃᐅᔨᓴᕐᓂᕐᒧᑦ ᐊᐱᖅᑯᑎᓂᑦ ᑖᔅᓱᒪᙵᑦ, ᑭᓯᐊᓂ ᐱᒻᒪᕆᐅᖕᒥᔪᖅ 
ᐅᕙᑦᑎᓐᓄᑦ ᓴᐳᔾᔨᔪᓐᓇᓂᕐᒥᑦ ᓄᓇᕗᒻᒥ ᐊᖑᓇᓱᖕᓂᕐᒧᑦ ᐊᐅᓚᑦᑎᓂᕐᒥᑦ ᐊᑐᖅᑕᐅᖃᑦᑕᖅᑐᓂᑦ ᓯᓚᕐᔪᐊᕐᒥᑦ. 
ᑲᑎᒪᖃᑦᑕᖅᓯᒪᕗᖓ ᐊᓯᖏᑦ ᓄᓇᓕᒡᔪᐊᑦ ᐊᖑᓇᓱᒍᓐᓇᑎᑦᑎᕙᙱᒻᒪᑕ ᐊᒻᒪ ᓈᒻᒪᒃᓴᖅᐸᙱᖦᖢᑎᒃ ᓄᓇᕗᒻᒥ 
ᐊᐅᓚᑦᑎᔾᔪᓯᕐᓂᒃ, ᑭᓯᐊᓂ ᐃᑲᔫᑎᖃᖅᑐᒻᒪᕆᐅᕗᖅ ᑎᑎᖅᑲᖁᑎᖃᖅᑎᓪᓗᑕ ᐊᖑᓇᓱᖕᓂᐅᔪᓂᑦ ᓄᓇᓕᖕᓂᑦ 
ᐊᒻᒪ ᑐᓂᓯᒑᖓᕕᑦ ᖃᐅᔨᓴᒐᒃᓴᓂᒃ ᓴᐳᔭᐅᖁᓪᓗᒋᑦ ᓄᓇᕗᒻᒥ ᐊᐅᓚᑦᑎᔾᔪᓯᑦ. ᑕᐃᒪᐃᒻᒪᑦ 
ᖁᔭᓐᓇᒦᖅᑕᐃᓐᓇᕆᔪᒪᕙᒃᑲ ᐊᖑᓇᓱᑦᑎᓕᒫᑦ ᑕᒪᒃᑯᓂᖓ ᖃᐅᔨᓴᖅᑎᑦᑎᓚᐅᕐᒪᑕ ᐱᓪᓗᒍ ᐃᑲᔫᑎᖃᕐᒪᑦ 
ᐊᖑᓇᓱᖕᓂᒃᑯᑦ. 

 
• ᓵᓕ: ᐃᖅᑲᐅᒪᕗᖓ ᐊᖑᓇᓱᒃᑐᓕᕆᔨᒃᑯᑦ ᑲᑎᒪᓚᐅᕐᒪᑕ ᓇᓄᐃᑦ ᖃᐅᔨᓴᖅᑕᐅᓚᐅᕐᓂᖏᓐᓄᑦ ᐊᐅᔭᖅ. 

ᖃᐅᔨᒪᐸᓗᑉᐱᑦ ᖃᖓ ᑭᖑᓪᓕᕐᒥ ᖃᐅᔨᓴᕐᓂᖃᓛᕐᒪᖔᑕ ᑕᓯᐅᔭᕐᔪᐊᑉ ᓂᒋᖅᐸᓯᐊᓂ?  
• ᐊᓖᓴ: ᐊᕐᕌᒍᓪᓚᑦᑖᒥᒃ ᓇᓗᓇᐃᖅᓯᓯᒪᙱᑦᑐᒍᑦ, ᑭᓯᐊᓂ ᐅᑭᐅᑦ ᑕᓪᓕᒪᑦ ᐊᓂᒍᕌᖓᑕ 

ᑕᐃᒪᐃᖃᑦᑕᖅᓯᒪᓕᖅᑐᒍᑦ. ᒪᓕᒃᐳᖅ ᖃᔅᓯᓂᒃ ᑮᓇᐅᔭᓂᒃ ᐊᑐᐃᓐᓇᖅᑕᖃᕐᒪᖔᑦ ᐱᔾᔪᑎᒋᓪᓗᒍ ᖃᐅᔨᓴᕐᓂᖅ 
ᐊᑭᑐᔪᒻᒪᕆᐅᓂᖓᓄᑦ. 2026−ᒥᖃᐃ ᒪᓕᒃᑯᑦᑎᒍᑦ.  

• ᖃᖓᑕᓲᒃᑯᑦ ᖃᐅᔨᓴᖅᑕᐅᒋᐊᖃᙱᑦᑐᖅ. ᖃᐅᔨᓴᕈᓐᓇᑐᐃᓐᓇᕆᐊᖃᖅᑐᒍᑦ ᑎᒥᖏᓐᓂᑦ ᑕᒪᓐᓇ 
ᐊᖑᓇᓱᒃᑐᓕᕆᔨᒃᑯᑦ ᑐᓴᕈᒪᒃᐸᑕ. ᐲᖅᓯᔪᖃᖃᑦᑕᖅᑎᓪᓗᒍ ᓇᐅᒃᑲᖅᑕᐅᒻᒥᒃ, ᑕᑯᔪᓐᓇᕋᔭᖅᑐᒍᑦ 
ᐊᐅᓚᔾᔭᒃᐸᓪᓕᐊᔪᓂᒃ ᑎᑎᕋᖅᓯᒪᔪᓂᒃ, ᑭᓯᐊᓂ ᓯᕗᓂᒃᓴᑦᑎᓐᓂ ᐅᑎᕈᓐᓇᖅᓯᓛᖅᑐᒍᑦ ᐊᖑᓇᓱᒃᑐᓕᕆᔨᒃᑯᓐᓄᑦ 
ᑐᓴᕋᓱᒡᕕᒋᓗᒋᑦ ᐅᖃᐅᓯᕆᓗᒋᓪᓗ ᐱᓕᕆᐊᖑᖔᕈᓐᓇᖅᑐᑦ ᐊᖑᓇᓱᒃᑐᓕᕆᔨᒃᑯᑦ ᐃᑲᔪᖅᓱᖅᑕᖏᑦ. 

 
• ᐃᓚᐃ: ᓄᓇᕗᑦ ᒐᕙᒪᒃᑯᖏᑦ ᐱᓕᕆᖃᑎᖃᖅᐸᑉᐸᐸᑦ ᐄᔫᒃᑯᓐᓂ, ᐊᒻᒪᓗ ᐋᓐᑎᐅᕆᐅᒥᒃ ᐊᒻᒪᓗ ᓄᓇᕕᖕᒥ 

ᒐᕙᒪᖏᓐᓂᒃ ᖃᐅᔨᓴᖅᑎᓪᓗᒋᑦ? 
• ᐊᓖᓴ: ᑭᖑᓂᑦᑎᓐᓂ, ᑮᓇᐅᔭᖃᖅᑎᑦᑎᖃᑦᑕᖅᓯᒪᕗᒍᑦ ᐊᓯᖏᓐᓄᑦ ᒐᕙᒪᐅᔪᓄᑦ ᖃᐅᔨᓴᖁᓪᓗᒋᑦ. 

ᑮᓇᐅᔭᖃᖅᑎᑦᑎᓯᒪᔪᒍᑦ ᐋᓐᑎᐅᕆᐅᒃᑯᑦ ᐊᒻᒪᓗ ᕿᑭᖅᑖᓗᒃ ᑯᐊᐳᕇᓴᓐ ᒐᕙᒪᖏᓐᓂᒃ ᓯᕗᒃᑲᑕᖅᑎᐅᓂᐊᕐᓗᑕ 
ᑕᓯᐅᔭᕐᔪᐊᑉ ᓂᒋᖅᐸᓯᐊᓂ ᖃᐅᔨᓴᕐᓂᕐᒧᑦ ᐊᒻᒪᓗ ᐱᓕᕆᐊᖃᕋᔪᒃᖢᑕ ᑕᓯᐅᔭᕐᔪᐊᑉ ᐱᖓᓐᓇᖅᐸᓯᐊᓂ. ᓱᓕ 
ᐃᑲᔪᖅᑕᐅᔭᕆᐊᖃᕋᑦᑕ ᐊᓯᖏᓐᓂᒃ ᐊᖑᓇᓱᒃᑐᓕᕆᔨᓂᒃ ᐊᒻᒪ ᐱᔪᓐᓇᐅᑎᑖᖅᑎᑦᑎᓗᑕ, ᑕᐃᒪᐃᓐᓂᖓᓄᑦ 
ᐱᓕᕆᖃᑎᒌᖃᑦᑕᖅᐳᒍᑦ. ᑖᒃᑯᐊ ᒐᕙᒪᒃᑯᑦ ᐃᑲᔪᖃᑦᑕᕐᒪᑕ ᖃᖓᑕᓲᒃᑯᑦ.  

• ᓄᓇᕗᑦ ᒐᕙᒪᒃᑯᖏᑦ ᓱᓕ ᓴᓂᑭᓗᐊᕐᒨᕋᔭᖅᑐᑦ ᐅᓂᒃᑳᕆᐊᖅᑐᕐᓗᑎᒃ ᖃᐅᔨᓴᕐᓂᕐᒧᑦ ᐊᑐᖅᑕᐅᕙᒃᑐᓂᒃ ᐊᒻᒪᓗ 
ᑐᓂᓯᓗᑎᒃ ᐱᔪᒪᔭᖏᓐᓂᒃ ᐆᒪᔪᕐᓂᐊᑎᒃᑯᑦ ᑲᑎᒪᔨᖏᑦ ᐋᓐᑎᐅᕆᐅᒃᑯᑦ ᒐᕙᒪᒃᑯᖏᓐᓄᑦ, ᑭᓯᐊᓂᓕ ᐅᕙᒍᑦ 
ᖃᐅᔨᓴᕐᓂᖃᖃᑦᑕᖏᓐᓇᑦᑕ. 
 

ᑲᑎᖦᖢᒋᑦ ᖃᔅᓯᕌᕈᓐᓇᖅᑎᑕᐅᓂᕐᒧᑦ ᐅᖃᖃᑎᒌᖕᓂᖅ 
 

• ᐃᓚᐃ: ᑐᒃᑐᐃᑦ ᐅᓄᖅᓯᕙᓪᓕᐊᓂᖏᓐᓄᑦ, ᓴᓂᑭᓗᐊᕐᒥᐅᑦ ᑐᒃᓯᕋᕈᓐᓇᖅᐸᑦ ᐅᓄᖅᓯᒋᐊᖅᑕᐅᖁᔨᓗᑎᒃ 
ᑲᑎᖦᖢᒋᑦ ᖃᔅᓯᕌᕈᓐᓇᖅᑎᑕᖏᓐᓂᒃ? 

• ᐊᓖᓴ: ᑕᒪᓐᓇ ᓯᕗᒧᐊᒍᒥᓇᖅᑐᖅ ᑭᖑᓪᓕᕐᒥ ᑕᑯᓐᓇᒐᒃᓴᒧᑦ. ᒫᓐᓇᐅᔪᖅ, ᓯᕗᓪᓕᖅᐹᖅᓯᐅᑎᕗᑦ ᑲᑎᖦᖢᒋᑦ 
ᖃᔅᓯᕌᕈᓐᓇᖅᑎᑕᐅᓂᕐᒧᑦ ᖃᓄᐃᓕᐅᖁᔨᕗᒍᑦ ᑲᑎᖦᖢᒋᑦ ᖃᔅᓯᕌᕈᓐᓇᖅᑎᑕᐅᓂᕐᒥᒃ, ᑭᓯᐊᓂᓗᑦᑕᐅᖅ 
ᐊᖑᓇᓱᒃᑐᓕᕆᔨᒃᑯᑦ ᐱᔪᒪᒃᐸᑕ, ᑕᒪᓐᓇ ᐅᖃᐅᓯᕆᕙᕗᑦ ᑎᑎᕋᖅᓯᒪᓕᖅᑎᓪᓗᒋᓪᓗ ᑎᑎᕋᖅᓯᒪᔭᑦᑎᓐᓂ. 
 

• ᒨᓯᓯ: ᐱᒋᐊᕈᑎᖃᕈᒪᔪᖓ ᐅᓂᒃᑳᕐᓗᖓ. ᑕᐃᔅᓱᒪᓂᐊᓗᒃ ᐅᕙᖓᓗ ᐊᖓᔪᒐᓗ ᓇᑦᑎᕋᓱᒋᐊᓚᐅᖅᓯᒪᒐᓐᓄᒃ 
ᐊᒻᒪᓗ ᖁᓕᒥᒎᓕᖕᒧᑦ ᐊᐴᑎᓚᐅᖅᓯᒪᓪᓗᑕ. ᑕᐃᓐᓇ ᖁᓕᒥᒎᓕᒃ ᑕᖃᑎᑦᑎᓪᓚᕆᓚᐅᕐᒪᑦ ᓇᓄᕐᒥᒃ 
ᐃᑲᕐᕋᒐᓵᓗᖕᓂᒃ ᒪᓕᒃᓴᕐᓂᑯᒧᑦ ᐊᒻᒪᓗ ᓇᓄᖅ ᕿᒫᔪᓐᓇᐃᓪᓕᓚᐅᕐᒪᑦ ᑕᖃᓗᐊᕐᓂᑯᒧᑦ. ᑖᓐᓇ ᓇᓄᖅ 
ᓯᓂᓕᖅᑎᑕᐅᓚᐅᖅᑐᖅ. ᐃᓄᐃᑦ ᖃᐅᔨᒪᔭᑐᖃᖏᑦ ᐅᖃᐅᔾᔨᖕᒪᑕ ᐅᕙᑦᑎᓐᓂᒃ ᑭᓱᑐᐃᓐᓇᑦᑎᐊᓂᒃ ᓂᕐᔪᑎᓂᒃ 

ᓇᒡᓕᒃᓵᖅᑎᑦᑎᒋᐊᖃᙱᓐᓇᑦᑕ, ᑕᖃᑎᑦᑎᐊᕐᓗᒋᑦ ᑕᖃᓗᐊᕐᓂᑯᒧᓪᓗ ᓂᐅᕈᒪᓕᑦᑎᐊᕐᓗᑎᒃ. ᑕᐃᒃᑯᐊ ᐃᓄᐃᑦ 
ᑎᒥᖏᓐᓂᑦ ᐲᖅᓯᕙᒃᑐᑦ ᓇᐅᒃᑲᖅᑕᐅᒻᒧᑦ, ᓇᓄᕐᒥᑦ ᒪᓕᒃᓴᓗᐊᕐᓂᑯᒧᑦ ᐊᓂᖅᓵᕈᓐᓇᐃᓕᕙᖕᒪᑖ? 

• ᐊᓖᓴ: ᐊᑯᓂᐅᓂᕆᒐᔪᒃᑕᖓ ᑎᒥᖏᓐᓂᑦ ᐲᖅᓯᓇᓱᐊᕐᓂᖅ ᓇᐅᒃᑲᖅᑕᐅᒻᒧᑦ ᐊᒻᒪᓗ 1-ᒥᓂᑦ ᑐᖔᓂᑦ. ᑕᒪᓐᓇ 
ᕿᓚᒥᑯᓘᑎᓪᓗᒍ, ᓇᓄᕐᒧᑦ ᐊᒃᑐᖅᑕᐅᙱᓐᓂᖅᓴᐅᖕᒪᑦ. ᐃᓕᑕᖅᓯᕗᒍᑦ ᓇᓄᕐᒥᒃ ᐸᒡᕕᓴᐃᓂᖅ 
ᐸᒡᕕᓴᐃᓂᖓᓂᒃ/ᓈᒻᒪᙱᑦᑐᒻᒪᕆᐅᓂᖓᓂᒃ ᓇᓄᕐᒧᑦ. ᑭᒡᓕᖃᖅᑎᑦᑎᖃᑦᑕᕆᐊᖃᖅᑐᒍᑦ ᓇᓄᕐᓂᒃ 
ᖃᐅᔨᓴᖅᑎᓪᓗᑕ ᐊᒃᓱᕈᖅᑎᑕᐅᓗᐊᖁᓇᒋᑦ. ᒪᓕᒐᖅᑕᖃᐅᖅᑐᖅ ᖃᓄᖅ ᑎᒥᖏᓐᓂᑦ ᐲᖅᓯᖃᑦᑕᕐᒪᖔᑦᑕ 
ᓇᐅᒃᑲᖅᑕᐅᒻᒧᑦ. ᐃᓚᖏᑦ ᒪᓕᒐᐃᑦ ᐆᓇᕐᓂᕐᒧᑦ ᑭᐱᔭᐅᖃᑦᑕᖅᑐᑦ (ᓇᓄᐃᑦ ᐆᓇᓗᐊᖅᑎᓪᓗᒍ ᐱᑦᑕᐃᓕᓗᒋᑦ), 
ᓇᓄᕐᒥᒃ ᐅᖅᑰᓯᓗᐊᖁᔨᙱᑦᑐᒍᑦ. ᐃᖅᓯᓇᖅᑐᓂᒃ ᓇᓄᕐᓂᒃ ᒪᓂᕋᐅᙱᑦᑐᒦᑎᑦᑎᕙᙱᑦᑐᒍᑦ ᑲᑕᖁᓇᒋᑦ 
ᐊᒻᒪᓗ ᐃᒻᒥᓂᒃ ᐋᓐᓂᖃᑦᑕᖁᓇᒋᑦ ᐅᔭᖅᑲᓄᑦ. ᐊᒻᒪ ᐊᓈᓇᐅᔪᑦ ᐊᑎᖅᑕᓛᖏᓪᓗ ᐊᕕᒍᒪᙱᒻᒥᓗᒋᑦ. ᑕᐃᒪᓕ 
ᑕᑯᓯᒪᔭᒃᑯᑦ, ᐲᖅᓯᓂᖅ ᓇᐅᒃᑲᖅᑕᐅᑎᒥᒃ ᐸᕝᕕᓇᙱᓐᓂᖅᓴᐅᖕᒪᑦ ᐋᙵᔮᕐᓇᖅᑐᒥᒃ ᐊᒻᒪᓗ ᖁᖓᓯᕈᖅᓯᓂᕐᒥᒃ 
ᓇᓄᕐᒥᒃ.  

• ᖃᐅᔨᒪᙱᓚᖓ ᖃᐅᔨᓴᖅᑎᓂᑦ ᑕᒪᐅᙵᖅᑳᖃᑦᑕᓚᐅᖅᑐᓂᑦ, ᑭᓯᐊᓂ ᖃᐅᔨᓴᖅᑏᑦ ᖃᐅᔨᒪᔭᒃᑲ 
ᐊᒃᑐᐃᓂᕐᓗᒐᓱᐊᖅᐸᖕᒪᑕ ᓇᓄᕐᓄᑦ. ᓄᓇᕗᑦ ᒐᕙᒪᒃᑯᑦ ᑎᒥᖏᓐᓂᑦ ᐲᖅᓯᓂᕐᒧᑦ ᐱᓕᕆᐊᖅ ᓯᑯᓯᓛᕐᒥᐅᑦ 
ᑕᕆᐅᖓᓂ, ᐊᒥᓱᓂᒃ ᐅᔾᔨᖅᓱᕋᓱᐊᖅᑐᒍᑦ. ᖃᖓᑕᓲᒃᑯᑦ ᖃᐅᔨᓴᕐᓂᖅ ᐱᒻᒪᕆᐅᓛᖑᖕᒪᑦ ᖃᐅᔨᓴᕐᓂᕐᒥᑦ, 
ᓇᐅᒃᑲᖅᑕᑐᐃᓐᓇᕐᓂᐊᖅᐸᕗᑦ ᑐᐊᕕᕐᓗᑕ ᐸᒡᕕᓇᙱᓪᓗᒋᓪᓗ. ᓇᐅᒃᑲᖅᑕᑐᐃᓐᓇᖃᑦᑕᔾᔮᙱᑦᑐᒍᑦ 
ᐊᑦᑕᓇᖅᑐᒦᑎᓪᓗᑕ. ᐊᒻᒪᓗ ᓇᐅᒃᑲᖅᑕᐅᑎᒃᑯᑦ ᓇᐅᒃᑲᖅᑕᐅᑎᖃᑦᑕᔾᔮᙱᑕᕗᑦ ᓄᓇᓖᑦ ᖃᓂᒋᔮᓂᑦ 
ᐊᖑᓇᓱᒃᑐᓕᕆᔨᒃᑯᓐᓄᑦ ᐃᑲᔪᖅᓱᙱᑕᖏᓐᓄᑦ. 

• ᒨᓯᓯ: ᐅᖃᖅᑲᐅᒐᒪ ᑕᐃᒪ, ᐅᖃᐅᓯᒃᑯᑦ ᐅᓂᒃᑳᑦ ᑎᑎᕋᖅᑕᐅᕙᙱᒻᒪᑕ. ᐊᖓᔪᖅᑳᒃᑲ ᐊᒻᒪᓗ ᐃᑦᑐᒃᑯᒃᑲ 
ᐅᖃᖃᑦᑕᓚᐅᕐᒪᑕ ᓇᓄᕐᓂᒃ ᑕᖃᓴᐃᖃᑦᑕᙱᒻᒪᑕ ᐊᒻᒪᓗ ᑕᖃᑎᑕᐅᕙᙱᒻᒪᑕ. ᐅᓪᓗᒥ ᖃᒧᑕᐅᔭᖃᐅᕋᑦᑕ 
ᐊᒻᒪᓗ ᐊᖑᒻᒪᑎᔪᓐᓇᖅᖢᑕ ᓇᓄᕐᒧᑦ ᓱᑲᓐᓂᖅᓴᒧᑦ ᐊᒻᒪᓗ ᐊᖑᓗᒍ ᕿᒪᒃᓯᒋᐊᓚᐅᙱᓐᓂᖓᓂ. ᓇᓐᓄᒐᓱᐊᕐᓂᖅ 
ᐃᓐᓇᑐᖃᕐᓄᑦ ᖃᐅᔾᔨᑎᖃᖅᑐᓂ, ᐃᓐᓇᑐᖃᐅᓂᖅᓴᑦ ᓂᕆᖃᑦᑕᙱᒻᒪᑕ ᓇᓄᕐᒥᑦ ᕿᒫᓂᑯᓗᐊᕌᓗᖕᒥᑦ, ᑎᐱᖓ 
ᐊᓯᔾᔨᖃᑦᑕᕐᓂᖓᓄᑦ ᓇᓄᖅᓱᓐᓃᑦᑐᓐᓃᖅᖢᓂ. ᐊᖑᓇᓱᒃᑏᑦ ᖃᐅᔨᒪᖕᒪᑕ ᓇᓐᓄᑲᐅᖅᑐᕆᐊᒃᓴᖅ 
ᓂᕆᑎᑦᑎᓂᐊᕐᒪᑕ ᐃᓄᖕᓂᑦ.  
 

• ᐊᓖᓴ: ᑐᒃᓯᕋᓚᐅᕋᑦᑕ ᑖᒃᑯᐊ ᓇᓐᓄᒃᑕᐅᔪᓐᓇᖅᑐᑦ ᓱᕐᕋᖁᙱᖦᖢᒋᑦ ᑖᒃᑯᐊ ᒪᕐᕉᒃ ᓇᓄᐃᑦ ᐃᖏᕐᕋᓂᖏᑦ 
ᒪᓕᒃᖢᒋᑦ, ᐃᓱᒪᒋᔭᐅᓪᓗᑎᒃ ᖃᔅᓯᐅᓂᖏᑦ ᑕᓯᐅᔭᕐᔪᐊᕐᒦᑦᑐᓕᒫᑦ ᓱᕐᕋᓗᐊᖅᓯᒪᙱᑦᑐᐃᓐᓇᐅᓗᑎᒃ. 
ᑐᓴᖅᑑᔮᕋᒪ ᐊᖑᓇᓱᒃᑐᓕᕆᔨᒃᑯᓐᓂ ᐃᓱᒫᓘᑎᑕᖃᕐᒪᑦ ᐊᒥᓲᓂᖏᓐᓄᑦ ᓇᓄᐃᑦ ᐊᒃᑐᐃᓂᖃᕐᒪᑕ 
ᖃᔅᓯᐅᓂᖏᓐᓄᑦ ᒥᑏᑦ. ᐃᒻᒪᖄ ᓄᓇᓕᖕᓂ ᐆᒪᔪᕐᓂᐊᑎᒃᑯᑦ ᑲᑎᒪᔨᖏᑦ ᐊᒥᓱᕈᕆᐊᖁᔨᒐᔭᖅᐳᑦ 
ᐆᒪᔪᖅᑕᐅᔪᓐᓇᖅᑐᓂᑦ ᑕᒪᓐᓇ ᐊᒃᑐᐃᓂᖃᕐᓂᖓᓄ ᒥᑎᕐᓄᑦ? ᑕᒪᓐᓇ ᓱᓕᕚ? 

• ᐃᓚᐃ: ᑕᒪᓐᓇ ᐅᖃᐅᓯᕆᑐᐃᓐᓇᕋᑖᖅᑕᕋᓗᐊᖓ, ᑭᓯᐊᓂᓕ ᑕᒪᓐᓇ ᐅᖃᐅᓯᕆᓂᐊᖅᑕᕗᑦ ᐊᒻᒪᓗ ᐃᓕᖕᓄᑦ 
ᐅᑎᕐᕕᒋᓛᕐᓗᓯ. 

• ᐊᓖᓴ: ᑕᒪᓐᓇ ᐅᖃᐅᓯᕆᔪᓐᓇᕐᒥᔭᐃᑦ ᑲᑎᒪᔨᐅᓪᓗᑕ ᑲᑎᒪᔭᕇᕈᑦᑕ. ᑐᓂᓯᔪᓐᓇᖅᑐᑎᑦ ᓄᓇᕗᒻᒥ 
ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐋᖅᑭᒋᐊᕐᓗᒍ ᑲᑎᖦᖢᒋᑦ ᐊᖑᓇᓱᒃᑕᐅᔪᓐᓇᖅᑐᑦ ᑐᒃᓯᕋᖅᑕᖅ. 
ᐱᒻᒪᕆᐅᓇᔭᖅᑐᖅ ᐃᓚᐅᑎᓪᓗᒋᑦ ᐃᓚᖏᑦ ᐱᔾᔪᑎᑦ ᖃᓄᐃᒻᒪᑦ ᐊᓯᔾᔨᕈᒪᖕᒪᖔᑦ ᓲᖃᐃᒻᒪ ᐃᑲᔪᕐᒪᑦ ᑲᑎᒪᔨᓂᑦ 
(NWMB) ᑐᑭᓯᔪᓐᓇᖅᓯᓗᑎᒃ ᑭᓱ ᐱᔾᔪᑕᐅᖕᒪᖔᑦ. 

• ᑲᐃᔪᓪ: ᑲᑎᒪᔩᑦ (NWMB) ᐃᓚᒋᔭᐅᔪᑦ ᖁᔭᓕᑦᑎᐊᖅᑐᑦ ᐊᖑᓇᓱᒃᑐᓕᕆᔨᒃᑯᑦ ᐃᓱᒪᒋᔭᖏᓐᓂᑦ ᑖᒃᑯᓂᖓ 
ᐃᓱᒪᓕᐅᕆᓂᐊᕐᓗᑎᒃ. ᐊᓯᖏᓐᓂᑦᑕᐅᖅ ᐱᕕᒃᓴᖃᕆᕗᒍᑦ ᑕᒪᓐᓇ ᐅᖃᐅᓯᕆᔪᓐᓇᕐᓗᒍ ᑲᑎᒪᔨᓄᑦ. ᐅᑐᐱᕆᒥ 
ᓄᓇᕗᑦ ᒐᕙᒪᒃᑯᑦ ᒫᓐᓇ ᓴᖅᑭᑦᑎᓛᖅᐳᑦ ᑖᒃᑯᓂᖓ ᑲᑎᒪᔨᓄᑦ. ᑲᑎᒪᔩᑦ ᑲᑎᒪᓛᖅᑐᑦ ᐅᑐᐱᕆᒥ, ᐊᒻᒪᓗ 
ᐅᐸᒍᓐᓇᖅᑐᓯ ᓇᐅᒃᑰᕐᓗᑎᒃ ᐅᕝᕙᓘᓐᓃᑦ ᐅᐸᒍᑎᓗᑎᒃ, ᓇᓗᔪᖓ ᓇᓃᒃᑲᔭᕐᒪᖔᖅ ᑲᑎᒪᓂᖅ. ᖁᔭᓕᒐᔭᖅᐳᖓ 
ᑲᑎᒪᔨᓄᑦ ᐱᖃᑕᐅᔪᓐᓇᕈᕕᑦ ᐃᓱᒪᓕᐅᖅᑎᓪᓗᒋᑦ. ᑕᐃᓐᓇᐅᑎᓪᓗᒍ, ᐃᓱᒪᓕᐅᙱᑉᐸᑕ, ᓂᕈᐊᕈᓐᓇᖅᑐᑦ 
ᓈᓚᖕᓂᖃᕐᓗᑎᒃ ᑐᑭᓯᒋᐊᕈᑎᖃᙱᑉᐸᑕ. ᓴᓂᑭᓗᐊᖅ ᐊᒃᑐᖅᑕᐅᓂᖅᐹᖑᑎᓪᓗᒍ, ᑕᒫᓂ 
ᓈᓚᖕᓂᖃᖅᑎᑦᑎᔪᒪᑐᐃᓐᓇᕆᐊᓖᑦ, ᑭᓯᐊᓂ ᐅᖃᓪᓚᑦᑖᕈᓐᓇᙱᑦᑐᖓ. ᑎᑎᖅᑲᖅ ᐃᓚᐅᓂᕐᓗ ᐅᑐᐱᕆᒥ 
ᑲᑎᒪᓂᕐᒥ ᐃᑲᔫᑎᖃᒻᒪᕆᒐᔭᖅᑐᖅ ᐃᓱᒪᓕᐅᕆᓂᕐᒧᑦ. 

• ᐊᓖᓴ: ᐃᕐᖐᓐᓈᖅᑕᐅᒃᑯᑦ ᑎᑎᕋᕐᓂᐊᖅᐳᒍᑦ ᐊᐱᖅᑯᑎᒃᓴᓂᒃ ᐊᖑᓇᓱᒃᑐᓕᕆᔨᒃᑯᓐᓄᑦ ᐊᒻᒪ ᓘᑲᓯᐅᑉ ᑲᑎᒪᔨᓄᑦ 
ᐅᓂᒃᑲᐅᓯᕆᓂᐊᖅᖢᓂᒋᑦ. 

• ᐊᓖᓴ ᓄᓇᙳᐊᒥᑦ ᓴᖅᑭᔮᖅᑎᑦᑎᓚᐅᖅᐳᑦ ᓇᓐᓄᒃᑕᐅᓵᓚᐅᖅᑐᒥᑦ ᖁᖓᓯᕈᖅᓯᔪᒥᑦ. ᖁᖓᓯᕈᖓ 
ᐊᔪᓕᓚᐅᖅᐳᖅ, ᑕᐃᒪᐃᓐᓂᖓᓄᑦ ᓇᓄᕐᒥᑦ ᑎᑭᕌᖅᑐᒥᒃ ᓴᓂᑭᓗᐊᕐᒧᑦ ᓴᖅᑭᔮᖅᑐᖃᓚᐅᙱᑦᑐᖅ. ᓇᓄᐃᑦ 
ᐃᓅᓂᑯᑦ 2008−ᒥ ᖁᖓᓯᕈᖅᑕᐅᓚᐅᖅᓯᒪᓪᓗᑎᒡᓗ ᐋᓐᑎᐅᕆᐆ−ᒫᓂᑑᐸ ᑭᒡᓕᖓᑕ ᖃᓂᒋᔮᓂ. ᑭᖑᓪᓕᖅᐹᒥ 
ᖃᐅᔨᒪᔭᐅᔪᖅ ᐃᓂᒋᔭᐅᓚᐅᖅᑐᖅ ᒪᐃ 2023−ᒥ ᑭᓯᐊᓂ ᖃᐅᔨᒪᙱᖦᖢᓂ ᖃᓄᖅ ᐊᑯᓂᐅᑎᒋᔪᖅ ᑎᑎᕋᖅᓯᒪᔪᑦ 
ᑕᑯᒃᓴᐅᑎᑦᑎᓇᔭᕐᒪᖔᑕ. 

• ᐊᓖᓴ ᓇᒃᓯᐅᔾᔨᔪᒪᓚᐅᖅᑐᖅ ᖁᖓᓯᕈᖅᓱᒃᑯᑦ ᑎᑎᖅᑐᒐᕐᓂᒃ ᑕᓯᐅᔭᕐᔪᐊᑉ ᐱᖓᓐᓇᖅᐸᓯᐊᓂ ᓇᓄᕐᓂᑦ ᓘᑲᓯᒧᑦ 
ᑕᑯᖅᑯᑎᔭᒃᓴᖏᓐᓂᒃ ᑲᑎᒪᔨᓄᑦ. 

 
ᐃᓚᐅᖃᑕᐅᔪᑦ ᖁᔭᓕᔭᐅᓪᓗᑎᒃ ᐅᐸᒍᑎᓂᖏᓐᓂᒃ, ᑐᓴᖅᑎᑦᑎᓂᖏᓐᓂᒡᓗ.  
 
21:30 ᑲᑎᒪᓂᖅ ᐃᓱᓕᑉᐳᖅ 

